
АЛЯКСЕЙ ДУДАРАЎ
Я Д В І Г А

Містычная  драма беларускага сярэдневечча ў дзвюх дзеях паводле дакументальнай аповесці Кастуся Тарасава “Чорны шлях”.

ДЗЕЙНЫЯ АСОБЫ:
АЛЯКСАНДР 

– вялікі князь Літоўскі

ГЕТМАН

ЯДВІГА

МАРТА


– сёстры Русіноўскія

МАРЫЛЯ

ВАЛЬКОВІЧ 

– суддзя Менскі

ЯРАШ


– дварэцкі

ЯНУСЯ 


– пакаёўка

БАЖУТА


– збройны вялікага князя

КАРЧМАР
ЮНАК

Госці, збройныя, прыдворныя, чэлядзь, постаці


Дзея адбываецца ў Вялікім княстве Літоўскім у XVI стагоддзі.

ДЗЕЯ ПЕРШАЯ

Вільня. Палац. 

Вялікі князь Аляксандр на троне. 

Перад ім ягоны збройны БАЖУТА 

з вялізным аркушам.

БАЖУТА (дачытвае). ... і ўсе гэтыя падзеі, пасланыя Госпадам на зямлю нашаю, на край і княства нашае, пасланыя за грахі нашае і варта ўспрымаць іх з ціхай пакорай і любасцю, бо міласэрдны Бог карае толькі тых, каго любіць, як гэта робіць справядлівы і строгі бацька для дзяцей сваіх улюбёных.

Паўза.

АЛЯКСАНДР. Усё?

БАЖУТА. Усё.

АЛЯКСАНДР. А чаму ты не прачытаў што падчас набажэнстваў кажуць пра мяне ў касцёлах святыя айцы?

БАЖУТА. Вялікі князь, мне не хацелася б...

АЛЯКСАНДР. Чытай!

БАЖУТА (ніякавата чытае). Гора той дзяржаве, дзе князь не ў стане абараніць люд свой. Гора, калі князь спачывае ў былых перамогах, а ў краіне ўладараць бандзюкі і нячысцікі.

Паўза.

АЛЯКСАНДР. Гетмана да мяне!

БАЖУТА (кліча). Пана гетмана да князя!

ГОЛАС (за дзвярыма). Пана гетмана да князя!

ГОЛАС (здалёк). Пана гетмана да князя!

Прыбягае ўсхваляваны ГЕТМАН.

ГЕТМАН (схіляецца ў паклоне). Вялікі князь...

АЛЯКСАНДР (спакойна). Пан гетман, вялікі князь жадае, каб вы паслухалі тое, што пішуць яго тайныя даносчыкі. (Да Бажуты.) Чытай...

БАЖУТА. Спачатку?

АЛЯКСАНДР (раздражнёна). Ну не з канца ж!

БАЖУТА (чытае). Год таму шляхціч Хадкевіч, толькі-толькі ажаніўшыся з малодшай са слыннага роду Русіноўскіх Ядвісе Русіноўскай, пасля палявання быў знойдзены нечакана раптоўна памерлым у вялікай зале свайго маёнтка. Пры тым, яго ніхто не біў, не рэзаў і іншага гвалту над ім не чыніў. Пры тым, маладая князёўна ад гора на кароткі час страціла розум, бо надта кахала свайго мужа.

АЛЯКСАНДР робіць знак. БАЖУТА змаўкае.

ГЕТМАН. Я даследваў гэтую справу, вялікі князь. Лепшыя лекары княства прыйшлі да высновы, што ў маладога князя спынілася сэрца.

АЛЯКСАНДР робіць знак.

БАЖУТА (чытае). Пры тым усе людзі ў наваколлі ўпэўнены, што пана Хадкевіча задушыў прывід беражніцы, што здаўна жыве ў ашмянскім наваколлі.

АЛЯКСАНДР (да Гетмана). Калі ў дзяржаве па ўсіх закутках з’яўляюцца нячысцікі і здані – значыць улада ў дзяржаве слабая і просты люд шукае сабе абаронцаў у замагільным свеце! (Да Бажуты.) Далей.

БАЖУТА (чытае). Амаль год таму жыхар ашмянскі Саўка Цыпулёнак, запазычыўшы вінніку Юрку Шаткоўскаму грошы і не маючы чым разлічыцца, прывёў да яго дачку сваю Домку. І дачкою сваёй разлічыўся. Пасля чаго, дзяўчына Домка кінулася ў Ашмянку і ўтапілася. Пасля чаго, тыдзень мінуўшы, вінніка Юрка Шаткоўскага знайшлі мёртвым на беразе Ашмянкі. Пры тым, яго ніхто не біў, не рэзаў і іншага гвалту над ім не чыніў. І нацельны залаты крыж застаўся пры нябожчыку. Пасля таго, тыдзень мінуўшы, бацька дзяўчыны Домкі – Саўка Цыпулёнак быў знойдзены сваёй жонкай Хадоскай мёртвым у баразне на полі. Пры тым, яго ніхто не біў, не рэзаў і іншага гвалту над ім не чыніў. Праўда, крыжа на ім не было, бо ён яго прапіў.

АЛЯКСАНДР. Што скажаце, пан гетман?

ГЕТМАН. Нягоднікаў пакараў Бог...

АЛЯКСАНДР. Бог, пане гетман, не можа, не павінен быць нават князем на гэтай грэшнай зямлі, не тое што катам! Не яго гэта справа! А мы тады з вамі нашто? Нехта ў княстве пачаў рабіць усё і за Бога, і за суддзю, і за князя, і за ката... (Да Бажуты.) Далей...

БАЖУТА (чытае). І зусім нядаўна малагадовы сын Осіпа Зарубскага Яська Зарубскі, падпасак не дагледзіў статак свінней і тыя залезлі ў грады Дзяміда Салагуба, войта, які за гэта біў падпаска бізуном да тае пары пакуль той не сканаў. Пасля таго, тыдзень мінуўшы, войта Дзяміда Салагуба знайшлі каля капліцы мёртвым. Пры тым, яго ніхто не біў, не рэзаў і іншага гвалту над ім не чыніў. Пры тым, Осіп Зарубскі да гэтае справы дачынення мець не можа, бо дараваў Дзяміду Салагубу смерць сына і быў у гэты час у Пуцяціне на ярмарцы. І ляжаў п’яным. Таксама ж месяц таму млынар Касцюк Азараў высудзіў ва ўдавы Анціпіхі, шматдзетнай, апошнюю валоку зямлі. Тая плакала і нават жадала зрабіць шкоду жыццю свайму праз гора. Пасля таго, тыдзень мінуўшы, Касцюка Азарава знайшлі на запрудзе нежывым, а, тыдзень мінуўшы, нехта падкінуў на парог хаты Анціпіхі кошаль з грашыма, якая гэты кошаль аднесла, праз сумленнасць сваю, Пуцяцінскаму старасту Марцыяну Глябовічу, які, як кажуць, грошы гэтыя прапіў. Пасля таго і Глябовіча знайшлі мёртвым на гасцінцы паміж Любамірам і Пуцяціным. Усе гэтыя здарэнні і ўсе гэтыя падзеі пасланыя Госпадам на зямлю нашаю і княства нашае...

АЛЯКСАНДР. Даволі! 

БАЖУТА выходзіць.

Не варта турбаваць Госпада Бога... Мы й так яму абрыдлі. Абрыдлі да такой ступені, што ён нават не адвярнуўся ад нас, паганцаў. Ён раскаяўся, што стварыў такую мярзоту як мы. Раскаяўся і забыўся пра нас! Забыўся! Гэта не ён нас карае. Гэта мы самі, як павукі ў банцы, з’ядаем адно аднаго. А Ён пра нас забыўся...

Уваходзіць узрушаны БАЖУТА.

БАЖУТА. Даруй, вялікі князь. Толькі што паведамілі: на досвітку на ашмянскам шляху пастухі натрапілі на цела святара. Ён памёр у іх на руках.

АЛЯКСАНДР. Хто ён?

БАЖУТА. Настаяцель Чырвонага касцёла ксёндз Ян Гарадзецкі. 

ГЕТМАН. Я зараз жа пашлю туды лепшых суддзяў Вільні.

АЛЯКСАНДР. Якія потым абвесцяць нам, што “пры тым, яго ніхто не біў, не рэзаў і іншага гвалту не чыніў”? Так?

БАЖУТА. Вялікі князь, пастухі сказалі, что айцец Ян перад смерцю паспеў сказаць некалькі слоў.

АЛЯКСАНДР. Якія гэта былі словы?

БАЖУТА. “Перадайце князю, што забойца – Я...” І памёр.

АЛЯКСАНДР. Што... хто забойца? Ён?

БАЖУТА. Незразумела, аднак сказаць ён хацеў нешта надзвычай важнае.

Паўза.

АЛЯКСАНДР. Пан гетман, вы лічыце мяне здатным правіцелем?

ГЕТМАН. Вы адзін з лепшых, а для мяне і люду Вялікага княства, самы лепшы ўладар ў Эўропе.

АЛЯКСАНДР. Хлусня!

ГЕТМАН. Ваша перамога над татарвой пад Слуцкам уратавала не княства, не Польшу, яно ўратавала ўсю Эўропу! Вы – сапраўды вялікі князь!

АЛЯКСАНДР. Хлусня! Ліслівая хлусня! Чаго вартыя перамогі над іншаверцамі і іншаземцамі, калі князь не можа абараніць свой люд у сваёй дзяржаве? Калі заместа князя злачынцаў судзіць і карае нехта іншы! Калі служкаў веры хрысціянскай забіваюць каля самага трона. Пад носам у князя. І я нічога не магу зрабіць! Мае служкі нічога не могуць зрабіць! Мае войска нічога не можа зрабіць! Ашмянскі шлях празвалі Чорным шляхам! Чорным! (Паўза.) Я – паганы князь. (Пасля паўзы да Гетмана.) Паўтарыце гэта...

БАЖУТА, пакланіўшыся, памкнуўся выйсці.
(Да Бажуты.) Хто табе дазволіў пайсці? Стой і слухай які ў цябе князь і каму ты аддана служыш! (Да Гетмана.) Паўтарыце тое, што я сказаў, пан гетман.

ГЕТМАН (пасля паўзы). Я не паўтару гэтага нават калі мяне будуць катаваць.

АЛЯКСАНДР. Паўторыце! І ў прысутнасці не толькі майго збройнага, а ў прысутнасці ўсяго двара і ўсяго войска! І адбудзецца гэта праз месяц! Роўна праз месяц! Калі злачынца ці злачынцы, якія забілі пана Хадкевіча, якія забіваюць без княскага суда разбэшчаных вылюдкаў, якія... Госпадзі, да чаго мы дажыліся! забілі аднаго з лепшых служкаў Боскіх у княстве. Дык вось, калі яны не будуць стаяць праз месяц перад катам на эшафоце – вы паўторыце мае словы. Князь, які не ў стане абараніць не толькі сваіх смердаў, але нават сваю шляхту і служак святой царквы – гэта не князь! Ідзіце.

Зацямненне.

Пакой у палацы.

У пакоі пані ЯДВІГА і суддзя ВАЛЬКОВІЧ.

ЯДВІГА (глядзіць угару). Ластаўка.

ВАЛЬКОВІЧ. Што пані сказала?

ЯДВІГА. Ластаўка... Лётае пад дахам.

ВАЛЬКОВІЧ. Недзе тут гняздо...

ЯДВІГА. Гэта нечыя непрытульная душа. Дрэнная прыкмета.

ВАЛЬКОВІЧ. Пані верыць у прыкметы?

ЯДВІГА. А вы ў іх не верыце?

ВАЛЬКОВІЧ. Я веру ў вышэйшае. А калі адтуль нешта хочуць падказаць, няма патрэбы пасылаць ластавак, кажаноў, або чорных катоў цераз дарогу. Ёсць іншы шлях.

ЯДВІГА. Які?

ВАЛЬКОВІЧ. Сэрца.

ЯДВІГА. Яно ўсё чуе?

ВАЛЬКОВІЧ. Усё.

ЯДВІГА. Тыя, хто слухаецца свайго сэрца, часцей за ўсё трапляюць на эшафот, на плаху, на Галгофу... Можа лепей выдраць сэрца са свайго сэрца і жыць як жывуць усе?

ВАЛЬКОВІЧ. Гэта калі моцы хопіць.

ЯДВІГА. Як пана клічуць?

ВАЛЬКОВІЧ. Вальковіч. Суддзя з Менску. Вялікі князь чамусьці звярнуў увагу на маю сціплую асобу і загадаў прыбыць у Вільню.

ЯДВІГА. Ластаўка...

ВАЛЬКОВІЧ. Што?

ЯДВІГА. Ластаўка зноў паляцела... Трывожная птушка.

ВАЛЬКОВІЧ. Чаму?

ЯДВІГА. Белае з чорным.

ВАЛЬКОВІЧ. Як і ў бусла. А бусел птушка не трывожная.

ЯДВІГА. Я – Ядвіга Русіноўская.

ВАЛЬКОВІЧ. Вельмі прыемна. Я багата чуў пра вас, пра ваш род і пра мужа вашага пана Хадкевіча. Загадкавы лёс і пуцявіны Боскія. Два разы хадзіў на татар. Біўся сам на сам з лепшым татарскім ваяром і... перамог і раптам нечаканая заўчасная смерць.

ЯДВІГА. Сэрца на ўсіх не хапіла...

З’яўляецца ГЕТМАН.

ГЕТМАН. Пані Ядвіга! Вялікі князь засмучаны, што прымушае вас чакаць і просіць дараваць яму. Дзяржаўныя справы. У хуткім часе ён вас прыме. Суддзя Вальковіч!

ВАЛЬКОВІЧ (кланяецца Ядвісе). Даруйце, пані. Гонар маю.

Падыходзіць да ГЕТМАНА.

ГЕТМАН. Князь Аляксандр не ў гуморы. Ён даручыць вам знайсці забойцаў. Дык вось, суддзя Вальковіч, забойцы павінны быць знойдзены.

ВАЛЬКОВІЧ. Яны будуць знойдзены. Вядома, калі яны існуюць.

ГЕТМАН. Суддзя Вальковіч! Яны павінны быць знойдзены нават тады, калі іх няма і ніколі не было. Вы зразумелі? Дзяржаўная справа...

Зацямненне.

Зала для прыёмаў. АЛЯКСАНДР каля трона.

З’яўляюцца ГЕТМАН і ВАЛЬКОВІЧ. 

ВАЛЬКОВІЧ кланяецца. Паўза.

АЛЯКСАНДР. Вы багаты, пане Вальковіч?

ВАЛЬКОВІЧ. Я суддзя, вялікі князь. Суддзі багатымі не бываюць.

АЛЯКСАНДР. Лепшыя суддзі ў Вільні вельмі багатыя.

ВАЛЬКОВІЧ. Я з Менску.

АЛЯКСАНДР. Значыць, вы не з лепшых.

ВАЛЬКОВІЧ. Не мне судзіць.

АЛЯКСАНДР. Гэта праўда, што няма злачынстваў, якія б вы не раскрылі? Што ўсех злачынцаў вы ловіце і яны знаходзяцца альбо ў скляпенні, альбо на эшафоце?

ВАЛЬКОВІЧ. Праўда.

АЛЯКСАНДР. І тое праўда, што злачынцы, якіх не павесілі і не чвартавалі, тым не менш вас шануюць?

ВАЛЬКОВІЧ. Я не пытаўся ў іх.

АЛЯКСАНДР. Яны кажуць, што праз вас іх карае Бог.

Паўза.

ВАЛЬКОВІЧ. Вялікі князь, я не ведаю, што я павінен на гэта сказаць...

Паўза.

АЛЯКСАНДР. Вы ведаеце, што год таму раптоўна памёр пан Хадкевіч.

ВАЛЬКОВІЧ. Я чуў.

АЛЯКСАНДР (зірнуўшы на Гетмана). Лепшыя суддзі і лепшыя лекары ў княстве даводзяць, што ён, малады і здаровы, памёр сам, без дай прычыны.

ВАЛЬКОВІЧ. Без дай прычыны людзі не паміраюць.

АЛЯКСАНДР. І мне так здаецца. І пагалоска людская гаворыць пра тое ж. Прывіды ў Вялікім княстве завяліся. Людзей нішчаць. Толькі што на ашмянскім шляху забіты... Я ўпэўнены, што забіты! Ксёндз Ян Гарадзецкі. А перад тым дзіўным чынам паміралі і тыя, каму ўвогуле не варта было нараджацца. Аднак калі яны ўжо нарадзіліся – жыць ім альбо не жыць павінен вырашаць князь! Князь, а не прывіды! (Паўза.) Суддзя Вальковіч! Даручаю вам знайсці забойцу альбо забойцаў. Калі вы за месяц іх знойдзіце,  Вялікі князь Літоўскі выканае любое ваша жаданне. Любое.

ВАЛЬКОВІЧ. Вялікі князь, я знайду забойцаў князя і святога айца, калі іх насамрэч забілі, аднак ніякай узнагароды ад вас я не прыму. Я суддзя і гэта мой абавязак. А за абавязак не плоцяць.

АЛЯКСАНДР. Ну, гэта ўжо ваша воля. Аднак не будзьце дзёрскімі, пан Вальковіч. Я сказаў тое, што сказаў. Колькі ваяроў вам спатрэбіцца?

ВАЛЬКОВІЧ. Дзесяць.

АЛЯКСАНДР. Бажута!

БАЖУТА. Слухаю, вялікі князь.

АЛЯКСАНДР. Адбярэш лепшых збройных. Узначаліш атрад. З гэтае хвіліны суддзя Вальковіч для цябе – гэта я. Атрад заўсёды павінен знаходзіцца поруч з ім.

БАЖУТА. Слухаю.

АЛЯКСАНДР. Пан гетман, выдайце суддзі Вальковічу княскі медальён.

ГЕТМАН падае ВАЛЬКОВІЧУ медальён.

Таму, хто мае такі медальён надаецца права дзейнічаць па сваёй волі ад імя вялікага князя. Што загадаеце – тое будзе маім загадам. Каго пакараеце – той будзе пакараны князем, якое б пакаранне не было. Ідзіце.

ГЕТМАН, БАЖУТА, ВАЛЬКОВІЧ кланяюцца і выходзяць. 

ГЕТМАН (шэптам Вальковічу). Забойцы павінны быць на эшафоце, суддзя Вальковіч... Нават у тым выпадку калі яны і прывіды. Вы разумееце?

З’яўляецца ЯДВІГА.

ЯДВІГА (кланяецца). Вялікі князь...

АЛЯКСАНДР. Вы ізноў у жалобным убранні? Гэтулькі часу мінула. Вы такая маладая... і такая прыгожая. Жыццё наперадзе.

ЯДВІГА. Гэта жалоба па ім.

АЛЯКСАНДР. Па жыцці?

ЯДВІГА. І па жыцці таксама.

АЛЯКСАНДР. Вы так кахалі князя...

ЯДВІГА. Ён мне сніцца штоночы.

АЛЯКСАНДР. Мёртвых кахаць грэх. Гэта адмаўленне Боскай волі.

ЯДВІГА. Калі б толькі ў гэтым мы яе адмаўлялі.

АЛЯКСАНДР. Трэба скарыцца. У вас забілі каханне. Дараваць на гэтым свеце можна... і патрэбна – усё. Хрыстос разбойніку дараваў. Але калі нехта забівае каханне... Ніколі і нікому! Я паслаў у Любамір лепшага суддзю княства. Забойца вашага мужа, хай ён будзе нават прывід, будзе знойдзены і пакараны самай лютай смерцю. А вас я прашу прыбыць да двара. Злачынна пахаваць сябе ў такім узросце сярод пушчанскіх лясоў.

ЯДВІГА. Вялікі князь, я не магу прыняць вашу вялікую ласку...

АЛЯКСАНДР. Чаму?

ЯДВІГА. Я не паспела аддаць свайму мужу тое, што павінна была аддаць пры жыцці. Паспрабую зрабіць гэта пасля яго смерці.

АЛЯКСАНДР. І будзеце жыць у Любаміры?

ЯДВІГА. І буду жыць у Любаміры.

АЛЯКСАНДР. Бывайце.

ЯДВІГА цалуе руку АЛЯКСАНДРУ і выходзіць.

Зацямненне.

Пушча. Палае вогнішча. Сярод каранёў вывараня, 

нібы на троне сядзіць ДЗЯЎЧЫНА ў тонкай блакітнай кашулі. 

Срэбны шалом хавае яе аблічча. Побач узброенныя сякерамі і 

мячамі людзі. Яны ў лахманах. Твары хаваюць чорныя шаўковыя хусцінкі. Перад ДЗЯЎЧЫНАЙ на каленях ЮНАК.

ГОЛАС. Ці прыносіў ты клятву сястры нашай?

ЮНАК. Прыносіў.

ГОЛАС. Трэба казаць: так, сястра.

ЮНАК. Так, сястра.

ГОЛАС. Паўтары.

ЮНАК (заплюшчаўшы вочы). Сваё жыццё, цела і душу ахвярую сястры Любаславе, якая здзяйсняе на зямлі волю Боскую... Чысціня і справядлівасць.

УСЕ. Чысціня і справядлівасць!

ЮНАК. З гэтае хвіліны і да скону сястра Любаслава мне родная маці, а я яе паслухмяны сын. Чысціня і справядлівасць!

УСЕ. Чысціня і справядлівасць.

ЮНАК. З гэтае хвіліны і да скону ўсе, хто служыць сястры Любаславе – крэўныя браты мае і аддам за іх кроў сваю. Чысціня і справядлівасць!

УСЕ. Чысціня і справядлівасць!

ПОСТАЦЬ (падыходзіць да Юнака і кажа заместа яго). Нават пад катаваннямі не тое, што не скажу, а нават не ўспомню пра сястру сваю і крэўных братоў маіх.

ЮНАК (паўтарае). І нават пад катаваннем не тое, што не скажу, а нават...

ГОЛАС. І не сказаў, брат мой?

ЮНАК. На сповядзі.

ГОЛАС. Каму?

ЮНАК. Свайму духоўніку. Айцу Яну.

ГОЛАС. Скончы клятву.

ЮНАК (заплюшчаўшы вочы). Калі парушу хоць слова з клятвы гэтае прашу братоў сваіх крэўных зрабіць мне апошнюю ласку і апошнюю паслугу... А сястра Любаслава хай даруе мне. Чысціня і справядлівасць.

УСЕ. Чысціня і справядлівасць!!!

ГОЛАС. Сястра – прысуд...

Паўза. Потым ДЗЯЎЧЫНА робіць знак. 

Усе кідаюцца на ЮНАКА і праз хвіліну 

яго цела сударгавата тузаецца ў пятлі на дрэве.

Зацямненне.

Маёнтак Русіноўскіх пад Любамірам. Гамбец. За столікам 

ЯДВІГА, МАРТА і МАРЫЛЯ. Вясновы дзень. 

Недзе спяваюць валачобнікі.

ПЕСНЯ ВАЛАЧОБНІКАЎ

Возера, возера,

Шырокае возера

Плавалі, плавалі

Шэры гусі стадамі.

Наляцеў, наляцеў

Шызы арол над вадой,

Выхваціў, выхваціў

Гусачку за крылашка...

Ўдарылі, ўдарылі

Шэры гусі ў крылушкі:

– А хто ж нас, а хто ж нас

Цяпер будзе вадзіці?

Хто ж у нас, хто ж у нас

Першым будзе крычаці?

МАРТА. Чуеце? І пяць гадоў таму, калі хавалі тату, быў гэткі ж цёплы дзень і гэтак жа спявалі валачобнікі. У нас хаўтуры, а валачобнікі песні пяюць.

ЯДВІГА. Гэта нейкія прыблуды... Скамарохі ва ўсім павеце па бацьку тады плакалі.

МАРТА. Ужо пяць гадоў! Пяць гадоў... Прыдзе час і кожная з нас будзе старэйшая за свайго роднага бацьку.

МАРЫЛЯ. Калі Бог жыцця дасць.

ЯДВІГА. Калі Бог жыцця дасць...

З’яўляецца дварэцкі ЯРАШ.

ЯРАШ (да Ядвігі). Вячэру падаваць сюды, пані?

ЯДВІГА (да сясцёр). Пойдзем у пакоі. Вечарэе.

МАРТА. Пабудзем тут.

ЯДВІГА. Падавайце сюды.

ЯРАШ. Слухаю...

МАРТА. Зрабіце ласку, шаноўны... пашліце каго-небудзь на канец сяла сказаць гэтым цыганятам, каб не скавыталі свае песні. Сёння пяць гадоў па князю...

ЯРАШ запытальна глядзіць на ЯДВІГУ.

ЯДВІГА. Хай спяваюць.

МАРТА. Марыля!

МАРЫЛЯ. Імша ўжо скончылася. Хай.

ЯДВІГА. Ідзіце, Яраш...

ЯРАШ кланяецца, выходзіць. Пакаёўка ЯНУСЯ 

накрывае на стол. Паўза.

МАРТА. А памятаеце як бацька вярнуўся з-пад Слуцка пасля татарскай навалы? Памятаеце? Ён ішоў да замка вунь па той сцяжынцы, у белай кашулі. Галава перавязана. Яраш вёў пад аброць каня. Да сядла прывязаны латы і меч... Тата вясё-ёлы... Мы напераганкі бяжым да яго, а ён рукі расхінуў: “Донечкі мае, донечкі!!! Замуж усіх, замуж! А то татарва ізноў наляціць, шчэ загіне ваш бацька ўнукаў не дачакаўшыся... Замуж, донечкі, замуж...” Ядвіся запляскала ў далоні: “Я першая! Я першая!” 

ЯДВІГА. Я памятаю.

МАРЫЛЯ. Не варта ўспамінаць.

МАРТА. Такая была радасць... Толькі нядоўгая. Да Марылі пасватаўся пан Патоцкі, а яна збегла ў манастыр. Бацька плакаў. Вунь там у садзе пад грушай. Сядзіць на лавачцы, як скаменелы, твар спакойны, а слёзы па шчаках коцяцца. Я першы і апошні раз бачыла як бацька плакаў. Тут ты, Ядвіся, падбегла: “Татулька, не плач, хай мяне заместа Марылі Патоцкі бярэ... у жонкі...” Тады і я заплакала.

МАРЫЛЯ. Марта! Я прашу цябе, не трэба!

МАРТА. Бацьку ўспамінаць не трэба?

ЯДВІГА. Марта!

МАРТА. Што?

ЯДВІГА. Не трэба... Чаму ты так любіш успамінаць пра гэта?

МАРТА. Мабыць, таму, што вінаватай сябе адчуваю... Перад вамі сваімі сёстрамі.

ЯДВІГА. У чым ты вінаватая? 

МАРТА. У тым, што ў мяне ўсё добра. Дом, муж, дзеці...

МАРЫЛЯ. А ў нас з Ядвісей усё пагана. Ты так лічыш.

МАРТА. У Ядвісі муж загінуў...

МАРЫЛЯ. Ён памёр, Марта...

МАРТА. Памёр, загінуў... Якая розніца?

МАРЫЛЯ. Розніцы няма. Гора. Вядома, гора... 

МАРТА. Толькі не рабі выгляд, што ты шчаслівая.

МАРЫЛЯ. Ніякага выгляду я не раблю. І не рабіла ніколі.

МАРТА. Рабіла!

ЯДВІГА. Досыць!

МАРТА. Калі б тады да цябе не стары Патоцкі пасватаўся, а сын ягоны. Ты б таксама ўцякла ў манастыр? Не можа быць шчаслівай жанчыны ў манастыры. Не можа!

ЯДВІГА. Марта, я прашу цябе!

МАРТА. Жанчына павінна радзіць! Дзеля гэтага яе стварыў Бог. Жанчына павінна мець мужа! Так хацеў наш бацька! І бацька плакаў. І слёзы ягоныя і сёння пякуць мне сэрца. І я выканала яго волю, як гэта і запавядае Гасподзь, выйшла за таго на каго ён паказаў. І я шчаслівая! Шчаслівая! Шчаслівая!

МАРЫЛЯ. Ну й добра!

МАРТА. І нечага смяяцца!

МАРЫЛЯ. Ды я не смяюся, дурненькая. (Цалуе сястру.)

ЯДВІГА. Яраш!

ЯРАШ з’яўляецца.

Прынясіце віна... Сёння бацькаў дзень. І мы будзем яго памінаць, а не сварыцца.

ЯРАШ прыносіць віно, налівае ў кубачкі.

Упакой, Госпадзі, душу раба Твайго Любаміра. (П’е віно.)

МАРТА. Упакой, Госпадзі, душу раба Твайго Любаміра. (П’е віно.)

МАРЫЛЯ. Упакой, Гспадзі, душу раба Твайго... (П’е.)

Чуваць грукат колаў карэты на бруку.

ЯДВІГА (спалохана). Госпадзі...

Выпусціла з рук кубачак. Той жаласліва дзінькнуў на падлозе.

МАРТА. Што такое? Ядвіся?!

ЯДВІГА. Нехта едзе.

МАРЫЛЯ. Ну й што?

ЯДВІГА. Не ведаю. Сэрца пахаладзела.

МАРТА. Чаго?

Грукат набліжаецца. Потым цішыня.

Паўза. З’яўляецца ЯРАШ.

ЯРАШ. Пані, да вас па загаду князя суддзя менскі пан Вальковіч.

ЯДВІГА. Прасіце.



ЯРАШ выходзіць і вяртаецца разам з ВАЛЬКОВІЧАМ. Паўза.

ВАЛЬКОВІЧ. Я прашу дараваць мне... што перапыняю вашу вячэру, аднак я прыбыў у ваш маёнтак па загаду вялікага князя, каб знайсці забойцу мужа вашага, калі ён быў забіты ці, каб упэўніцца ў тым, што забойства не было.

Паўза.

ЯДВІГА (да Яраша). Падайце яшчэ адзін прыбор.

ЯРАШ. Слухаю. (Выходзіць.)

ЯДВІГА (да Вальковіча). Гэта вы...

ВАЛЬКОВІЧ. Я быў на прыёме ў князя. Разам з вамі.

Паўза.

ЯДВІГА. Пазнаёмціся. Гэта мае сёстры.

МАРТА. Марта.

ВАЛЬКОВІЧ. Суддзя Вальковіч.

МАРЫЛЯ. Марыля.

ВАЛЬКОВІЧ. Суддзя Вальковіч.

ЯДВІГА. Сёння пяць гадоў як скончылася зямное жыццё нашага бацькі Любаміра Русіноўскага.

ВАЛЬКОВІЧ. Я багата чуў пра яго. (Паўза.) Пані, каб выканаць волю князя, я папрашу вашага дазволу на кароткія гутаркі з вашай прыслугай.

ЯДВІГА. Вядома.

ВАЛЬКОВІЧ. І з вамі таксама.

ЯДВІГА. Вядома.

ВАЛЬКОВІЧ. Калі будзе ваша ласка, я б хацеў прасіць вас аб невялічкім пакойчыку ў маёнтку, дзе б мог мець прытулак на некалькі тыдняў.

ЯДВІГА. Вядома. (Кліча.) Пан Яраш!

Уваходзіць ЯРАШ.

ЯРАШ. Слухаю...

ЯДВІГА. Пан Вальковіч будзе нашым госцем. Дзе мы яго можам памясціць?

ЯРАШ. У паркавым флігелі.

ЯДВІГА. Там сыра.

ЯРАШ. Калі распаліць камін...

ЯДВІГА (да Вальковіча). Вы адзін? Без прыслугі?

ВАЛЬКОВІЧ. Я адзін.

ЯДВІГА. Там вам будзе няўтульна. Аднаму. (Да Яраша.) Падрыхтуйце для пана Вальковіча пакой на другім паверсе...

ЯРАШ. Слухаю.

ЯДВІГА. І прызначце, калі ласка, пану Вальковічу прыслугу.

ВАЛЬКОВІЧ. Пані Ядвіга, я...

ЯДВІГА. Пан Вальковіч, вы мой госць. Дазвольце мне распраджацца... (Пасля паўзы да Яраша.) Вам нешта незразумела, пан Яраш?

ЯРАШ. Усё зразумела, пані...

Выходзіць.

МАРТА. Пан Вальковіч, я.... Я – Марта, сястра Ядвігі. Наш маёнтак за Ашмянамі і мы з маім мужам рады будзем мець вас у сябе за госця ў любы час...

МАРЫЛЯ. Мне час... Рада была з вамі пазнаёміцца, пан Вальковіч.

ВАЛЬКОВІЧ. Маю гонар...

ЯДВІГА. Бывай, Марыля...

МАРЫЛЯ. Бывай, сястра.

МАРЫЛЯ выходзіць.

МАРТА. Я застаюся нанач. (Да Ядвігі.) Можна?

ЯДВІГА. Яшчэ пытаешся.

Уваходізць ЯНУСЯ.

ЯНУСЯ. Пані! Гэтыя прыдуркі...

ЯДВІГА. Януся! Калі вы хочаце нешта сказаць, кажыце прыстойна.

ЯНУСЯ. Гэтыя... пры... валачобнікі пяюць ужо каля нашай брамы. І нанач просяцца. Дазвольце даць загад, каб вартавыя іх выспяткам пад адно месца?

ЯДВІГА. Адчыніце браму. (П’е віно.)
ЯНУСЯ выходзіць. З’яўляюцца валачобнікі,

 пераапранутыя збройныя князя начале з БАЖУТАМ. 

Пяюць. Скачуць.
ДРУГАЯ ПЕСНЯ ВАЛАЧОБНІКАЎ

Овыль каля садзіку

Красачкі цвітуць,

Ў сярэдзіне садзіку

Пташачкі пяюць,

А мне маладзёшанькай

Тугі задаюць.

Туга за тугою, 

Журба за журбою,

Аддаў мяне бацька

Далёка замуж.

Не так далёка,

Як за старога.

Не ўгаджу старому

Пасцелькі паслаць,

Сцялю, сцялю мякка,

Кажыць – мулка спаць,

Бог дай цябе, стары.

Пераламіла,

Як я табе, молада,

Не ўнаравіла.

Зацямненне.

Ноч. Пакой у маёнтку Русіноўскіх. 

Гарыць свечка. Суддзя ВАЛЬКОВІЧ рыхтуецца да сну. 

Рыпнулі дзверы. З’яўляецца ЯНУСЯ.

ЯНУСЯ (шэптам). Гэта я...

ВАЛЬКОВІЧ. І што?

ЯНУСЯ. Пасцельку вам паправіць...

ВАЛЬКОВІЧ. Папраўляй.

ЯНУСЯ заходзіць, “папраўляе” пасцель. Паўза.

ЯНУСЯ. Яна халодная.

ВАЛЬКОВІЧ. Халодная...

ЯНУСЯ. Яе трэба сагрэць.

ВАЛЬКОВІЧ. Трэба.

ЯНУСЯ. Я сагрэю?

ВАЛЬКОВІЧ. Сагрэй...

ЯНУСЯ сарамліва пачынае распранацца. ВАЛЬКОВІЧ глядзіць на яе. 

Па замкавым калідоры ідзе ЯРАШ. ВАЛЬКОВІЧ імкліва кідаецца да ЯНУСІ, заціскае ёй далоняй вусны, валіць на ложак.

ЯНУСЯ (б’ецца пад ім). Мм! Мм! Мм!

ЯРАШ усміхнушся адыходзіць ад дзвярэй. Паўза.

ВАЛЬКОВІЧ (шэптам). Шэптам будзем размаўляць. Шэптам. Зразумела?

ЯНУСЯ. Мм...

ВАЛЬКОВІЧ (адпускаючы далонь, шэптам). Як тваю хросную клічуць?

ЯНУСЯ (шэптам). Што?

ВАЛЬКОВІЧ (шэптам). Як хросную клічуць?

ЯНУСЯ (шэптам). Мамулька...

ВАЛЬКОВІЧ. А імя? Уставай, апранайся... Апранайся, апранайся!

ЯНУСЯ апранаецца.

Дык як хросную клічуць?

ЯНУСЯ (завыла). Хрысця-а-а!

ВАЛЬКОВІЧ. Прыгожае імя... Не паверыш, маю маці так клікалі...

ЯНУСЯ. Даруйце, пане. (Плача.) Даруйце...

ВАЛЬКОВІЧ. Ну, што ты, што ты...

ЯНУСЯ. Я не сама-а-а... Мяне паслалі...

ВАЛЬКОВІЧ. Хто паслаў? Гаспадыня?

ЯНУСЯ. Ой, не! Што вы? Што вы?

ВАЛЬКОВІЧ. Хто?

ЯНУСЯ. А вы нікому не скажаце?

ВАЛЬКОВІЧ. Клянуся памяццю сваёй маці, якая мела імя тваёй хроснай. Ну?

ЯНУСЯ. Дварэцкі. Пан Яраш.

ВАЛЬКОВІЧ. І ён цябе заўсёды да кожнага госця пасылае... Пасцельку грэць?

ЯНУСЯ. Ой, не! Што вы? Што вы? Першы раз. Таму што вы ад князя.

ВАЛЬКОВІЧ. І ты згадзілася?

ЯНУСЯ. Пане, я бедная дзяўчына. У мяне тата хворы на сухоты, два малых брацікі ў вёсцы. А ён даў мне два дукаты... За гэта... І загадаў.

ВАЛЬКОВІЧ. Як цябе клічуць?

ЯНУСЯ. Януся.

ВАЛЬКОВІЧ. Ты харошая, Януся...

ЯНУСЯ. І вы харошы... І прыгожы.

ВАЛЬКОВІЧ. Ну ты ўжо скажаш...

ЯНУСЯ. Праўда! Вы даруйце. Я пайду.

ВАЛЬКОВІЧ. Куды? А пасцельку грэць?

ЯНУСЯ. Усё ж-такі трэба... грэць?

ВАЛЬКОВІЧ. Вядома.

ЯНУСЯ. Як загадаеце.

ВАЛЬКОВІЧ. Сядай і слухай. Да світанку будзеш тут. Разам са мной.

ЯНУСЯ. Нашто?

ВАЛЬКОВІЧ. Так трэба. (Дастае з кошаля грошы.) Вось табе за гэта дваццаць дукатаў.

ЯНУСЯ. Ой, не! Што вы? Што вы?

ВАЛЬКОВІЧ. Дзяўчынка, я пасланнік князя. Усё, што кажу і загадваю я – кажа і загадвае сам князь. Зразумела? Бяры грошы!

ЯНУСЯ. Угу. (Бярэ грошы.)

ВАЛЬКОВІЧ. Скажаш пану Ярашу, што атрымала гэтыя дукаты ад мяне за тое, што маю пасцельку добра сагрэла. Зразумела?

ЯНУСЯ. Угу.

ВАЛЬКОВІЧ. Калі ён забярэ ў цябе гэтыя дукаты – аддай.

ЯНУСЯ. Ён не забярэ.

ВАЛЬКОВІЧ. Значыць, твае будуць. Больш нічога нікому не расказвай. Абяцаеш?

ЯНУСЯ. Пане, нават калі я і раскажу пра тое, як вы тут са мной... абыходзіліся... хто мне паверыць?

ВАЛЬКОВІЧ. Хочаш мне за гэта аддзячыць?

ЯНУСЯ. Угу.

ВАЛЬКОВІЧ. Адкажы на некалькі пытанняў. Шчыра, як на Духу.

ЯНУСЯ. Угу.

ВАЛЬКОВІЧ. Твая гаспадыня кахала свайго мужа?

ЯНУСЯ. Ой, пане, спытайце вы пра што іншае.

ВАЛЬКОВІЧ. Я ўжо спытаўся...

ЯНУСЯ (пасля паўзы). Скуль мне ведаць...

ВАЛЬКОВІЧ. Ну нешта ж ведаеш...

ЯНУСЯ. Ведаю, што калі ён вяртаўся са спальні ад гаспадыні, то... задужа піў і плакаў... Такія як пан Хадкевіч, упакой Госпадзі ягоную душу, не плачуць. Не могуць плакаць.

ВАЛЬКОВІЧ. Гэта чаму?

ЯНУСЯ. Ды ён зубра браў за рогі і валіў на зямлю... І такому плакаць?

ВАЛЬКОВІЧ (задуменна). Ну, мабыць, не кожнага зубра мог паваліць... Пані Ядвіга магла яго атруціць?

ЯНУСЯ. Ой, не, што вы? Што вы? Грэх такое думаць, не тое што гаварыць. Яна – чыстая... Дзіўнаватая, праўда, але... чыстая.

ВАЛЬКОВІЧ. А чым дзіўнаватая?

ЯНУСЯ. Іншым разам сядзіць пахмурная-пахмурная... і раптам засмяецца. Ці наадварот. Ні з таго ні с сяго... як чорная туча на яе твар апусціцца. Аж счарнее ўся. І ў вачах такая туга...

ВАЛЬКОВІЧ. Добра... Цяпер кладзіся на ложак і спі... На досвітку я цябе разбуджу.

ЯНУСЯ. Ды не буду я тут спаць! Вы што? Гэта ж пакой Любаславы.  Ведалі б вы, пане, куды вас пасялілі. Нячыстае месца!

ВАЛЬКОВІЧ. Раскажы.

ЯНУСЯ. Гэта было ой як даўно... Прапрапра і можа яшчэ разы са два “пра” бабка маіх цяперашніх паненак, дарэчы, таксама Ядвіга, была вельмі прыгожая і вельмі лютая. Лютая з той прычыны, што не ўмела кахаць. Нікога не ўмела кахаць... і ніколі.

ВАЛЬКОВІЧ. Што значыць не ўмела кахаць?

ЯНУСЯ. Ну ёсць жа людзі, якія не ўмеюць спяваць. Хоць ты забі іх не запяюць. І хочуць, а не запяюць. Зайздросцяць, злуюцца, а не запяюць... Гэтак жа і з каханнем. Бог карае. Усё дасць, а кахаць не ўмееш. Хоць памры. Во й яна такая была. А мужчыны такіх не любяць, хто кахаць не ўмее. Яны як дзеці... Толькі і чакаюць, каб іх па галоўцы пагладзілі. Пан Русіноўскі і выбраў для сябе адну з яе пакаёвак. Любаславай клікалі. Тая і прыгожая была, а кахаць умела!!! Ой, як умела! Нездарма ж імя – Любаслава. Ой, як жа яны кахаліся! На вачах у пані. Тая, бедная, мучылася, плакала і аднойчы, калі муж быў у паходзе, загадала Любаславе апрануць сваю шлюбную сарочку з блакітнага кітайскага шоўку... Гэтую сарочку пані апранала ў першую шлюбную ноч. І калі Любаслава апранула сарочку, завяла яе на бераг Ашмянкі, камень на шыю павесіла і ўтапіла.  А вось за што? Адмовіла б пану – яе пан са свету зжыў бы, не адмовіла – пані ў рэчцы ўтапіла... Бог, даруй мяне Госпадзі, нешта не дадумаў. Прыгожымі павінны нараджацца толькі знатныя і багатыя. А калі... ты бедная і без роду-племені, нізашто не радзіся прыгожай – наплачышся, ой, наплачышся! Усё жыццё будзеш плакаць і нават пасля сваёй смерці. (Шэптам.) Трыста гадоў прайшло! Трыста гадоў, а яна ўсё плача...

ВАЛЬКОВІЧ. А хто-небудзь чуў?

ЯНУСЯ. Спытайце, хто не чуў... Гэтага плачу тут ужо і не баіцца ніхто. “А-а, гэта Любаслава плача...” Прывыклі за трыста гадоў... “Любаслава плача”! Як “вецер вые”...

ВАЛЬКОВІЧ. Можа сапраўды вецер?

ЯНУСЯ. Зірніце на вуліцу. На дрэвы. Ёсць вецер?

ВАЛЬКОВІЧ. Няма.

ЯНУСЯ. А цяпер слухайце...

Паўза. Потым аднекуль зверху далятае ціхі ўздых-стогн, 

сапраўды падобны на плач.
ВАЛЬКОВІЧ. Што гэта?

ЯНУСЯ. Любаслава плача...

Зацямненне.

Раніца. Пакой Ядвігі. 

ЯДВІГА на ложку.

ЯДВІГА. Януся!

ЯНУСЯ (прыбягае). Слухаю, пані...

ЯДВІГА. Здымі з мяне сарочку і падай сукенку...

ЯНУСЯ апранае гаспадыню.

Дзе ты была ноччу?

ЯНУСЯ. Спала...

ЯДВІГА. Я не спытала ў цябе, што ты рабіла... Я спытала ў цябе, дзе ты была?!

ЯНУСЯ. Пані, я...

Паўза.

ЯДВІГА. Што?

ЯНУСЯ. Я не зрабіла нічога дрэннага... Маці Боская сведка.

ЯДВІГА. Дзе ты была ноччу?!

ЯНУСЯ. Пані, даруйце...

ЯДВІГА (хапае стэк і б’е пакаёўку). Дрэнь! Блудніца!

ЯНУСЯ. Мама!

ЯДВІГА (б’е). Юрлівая пачвара!

ЯНУСЯ. Мамачка!

ЯДВІГА. Да мамачкі! У вёску!

ЯНУСЯ. Гэта не я!

ЯДВІГА. Свінней пасвіць!

ЯНУСЯ (плача). Мне пан Яраш загадаў... Даруйце!!!

ЯДВІГА. Прэч!!!

ЯНУСЯ (паказвае дукаты). Мне за... заплацілі!

ЯДВІГА (б’е). Прэч!

ЯНУСЯ з плачам выбягае. Паўза.

Яраш!!!

З’яўляецца ЯРАШ. Кланяецца.

ЯРАШ. Слухаю, пані...

ЯДВІГА. Скажыце мне, шаноўны, дзе вы знаходзіцеся? Што вакол вас?

ЯРАШ. Маёнтак Русіноўскіх, пані...

ЯДВІГА. І чые гэта партрэты вісяць?

ЯРАШ. Вашых продкаў, пані...

ЯДВІГА. Паноў Русіноўскіх...

ЯРАШ. Паноў Русіноўскіх.

ЯДВІГА (з усяе сілы б’е стэкам па твары Яраша). Гэта – маёнтак! А не карчма! (Б’е.) Род Русіноўскіх! А не вясёлы дом! (Б’е.) З блудніцамі! З дзеўкамі! З гетэрамі!

Кідае стэк пад ногі. Паўза.

ЯРАШ (ацірае твар). Пані...

ЯДВІГА. Прэч!!!

Зацямненне.

Сад перад маёнткам. 

ВАЛЬКОВІЧ і МАРТА.

МАРТА. Яго знайшлі ў Вялікім пакоі замка каля сцяны, дзе вісіць зброя. Ён сядзеў на падлозе, вочы расплюшчаныя і ў вачах жах. Адна рука са скурганымі пальцамі была на сцяне, ён нібыта спрабаваў зняць шаблю...

ВАЛЬКОВІЧ. Яго маглі атруціць?

МАРТА. Тыя, хто памірае ад атруты раптоўна, павінны перад гэтым нешта з’есці ці выпіць, а ён вярнуўся з палявання і толькі зайшоў у маёнтак.

ВАЛЬКОВІЧ. Слушна.

МАРТА. Слугі, што былі з ім, казалі, што цэлы дзень нічога не пілі, не елі.

ВАЛЬКОВІЧ. Ён скардзіўся на здароўе?

МАРТА. Ніколі не чула. А вось тое, што ён адным махам мог выпіць цэлы жбан віна – гэта бачыла на свае вочы.

ВАЛЬКОВІЧ. Ваша сястра кахала яго?

МАРТА. Пан Вальковіч... Жанчына, якой мужа выбірае бацька, зможа пакахаць яго толькі пасля трэцяга дзіцяці. Па сабе ведаю. Так ужо заведзена ў свеце: дзяцей жанчына нараджае не ад таго, каго кахае. Ну, а потым, любячы дзяцей сваіх – пачынае любіць і мужа. Ядвіга цяжка перажывае страту. Цэлы год сама не свая хадзіла. Твар шэры. Князь клікаў да двара – адмовілася. Аднак трошкі ачуняла. Калі вы прыехалі...

Паўза.

Так, так, пане Вальковіч... Паверце сапраўднай жанчыне... якой я з’яўляюся.

ВАЛЬКОВІЧ. Пан Яраш... дварэцкі... Ён заўсёды служыў у князя?

МАРТА. Не. Ён быў збройным у нашага бацькі. Хадзіў з ім на татар пад Слуцк. Ён нядаўна тут. Вы мне падабаецеся, пан Вальковіч.

ВАЛЬКОВІЧ. Дзякую...

МАРТА выходзіць. З’яўляецца МАРЫЛЯ.

ВАЛЬКОВІЧ. Пані Марыля..

МАРЫЛЯ. Называйце мяне сястра.

ВАЛЬКОВІЧ. Даруйце, сястра. Я б мог з вамі...

МАРЫЛЯ. Не. Я не буду гаварыць з вамі пра смерць пана Хадкевіча.

ВАЛЬКОВІЧ. Чаму? Я ж раблю гэта не праз цікаўнасць...

МАРЫЛЯ. Я ведаю, што вы суддзя.

ВАЛЬКОВІЧ. Так.

МАРЫЛЯ. І выконваеце волю князя.

ВАЛЬКОВІЧ. Так.

МАРЫЛЯ. Суда, пане Вальковіч, зямнога суда на свеце ніколі не было, няма і не будзе. Ёсць толькі плаха, сякера... касцёр... Пакаранне смерцю... Заўжды няправеднае... Хрыстос разбойніку дараваў.

ВАЛЬКОВІЧ. Князь хрысціянін, але не Хрыстос, сястра... Ён не можа дараваць разбойнікам.

МАРЫЛЯ. Я з вашага дазволу пайду...

ВАЛЬКОВІЧ. Гэта праўда, што бацька ваш прымусам хацеў аддаць вас за графа Патоцкага?

МАРЫЛЯ. Бывайце. (Пайшла.)

З’яўляецца дварэцкі ЯРАШ з кубачкам.

ЯРАШ. Ваша гарбата, пан суддзя.

ВАЛЬКОВІЧ. Дзякую.

ЯРАШ. Як вам спалася на новым месцы?

ВАЛЬКОВІЧ. Выдатна.

ЯРАШ. Нічога не турбавала?

ВАЛЬКОВІЧ. Не. Хіба што гукі нейкія дзіўныя. Гэта дзяўчынка, што вы прыслалі да мяне... як яе?

ЯРАШ. Януся.

ВАЛЬКОВІЧ. Так. Яна сказала, што гэта плач Любаславы...

ЯРАШ. ...І што гэтая Любаслава пана Хадкевіча і задушыла... І суседзяў душыць. Вы адукаваны чалавек, пан Вальковіч. Няўжо вы ў гэта верыце?

ВАЛЬКОВІЧ. А вы ў Бога верыце, пан Яраш?

ЯРАШ. Абразлівае пытанне, пан суддзя.

ВАЛЬКОВІЧ. Няма нічога абразлівага. Калі ёсць Бог, значыць, існуе і д’ябал. Калі ёсць анёлы боскія, павінны быць і ведзьмакі.

ЯРАШ. Пан Вальковіч! Вы зможаце знайсці хоць адзін самы занюханы маёнтак ў Эўропе, які б не быў населены прывідамі, ваўкалакамі, вампірамі... і іншай нечысцю. Чым жа мы горшыя? Мы ж таксама Эўропа.

ВАЛЬКОВІЧ. Скажыце, пан Яраш, а гэтыя роспавяды пра блакітную Любаславу маюць нейкую рэальную глебу пад сабой?

ЯРАШ. Толькі адну. Усе паненкі Русіноўскія ў першую шлюбную ноч павінны апранаць блакітную шаўковую кашулю.

ВАЛЬКОВІЧ. Пані Ядвіга таксама... апраналася ў блакітнае?

ЯРАШ. Традыцыя. Хаця, не ведаю. 

Падбягае валачобнік. Гэта пераапрануты ў транты 

блазна БАЖУТА.

БАЖУТА (да Вальковіча). Святы ойча!

ВАЛЬКОВІЧ. Я не ойча...

БАЖУТА. Усё адно. Усе святыя – чорныя, кат – чырвоны, князь у белым, адзін блазен бедны... Дай дукацік, святы ойча! Дай дукацік!

ВАЛЬКОВІЧ. Пайшоў прэч!

БАЖУТА. Дай дукацік, ойча, і сёння цябе пацалуе Любаслава.

ВАЛЬКОВІЧ. Прэч! Я не люблю скамарохаў. (Штурхае Бажуту. Той валіцца. Вальковіч выходзіць.)

БАЖУТА. (Падымаецца, трымаючыся за сківіцу. Да Яраша.) От чаму так? Хто жартам называе вялікага дурнем – таго б’юць. Хто ўпотай думае, што вялікі дурань, а кажа, што ён разумны – таго ўзнагароджваюць. Чаму?

ЯРАШ. Вось табе дукат.

БАЖУТА. Дзякую!!! Значыць, цябе сёння будзе цалаваць Любаслава.

ЯРАШ. З гэтым лепш не жартаваць, шаноўны.

Разыходзяцца. З’яўляюцца ЯДВІГА ў яркім строі і ВАЛЬКОВІЧ.

ЯДВІГА. Вымушана прасіць прабачэння ў пана суддзі.

ВАЛЬКОВІЧ. Даруйце, не зразумеў.

ЯДВІГА. Вымушана прасіць прабачэння ў пана суддзі! Прабачэнне за непрыстойныя паводзіны сваёй чэлядзі.

ВАЛЬКОВІЧ. Растлумачце.

ЯДВІГА. Уначы да вас прыходзіла мая пакаёўка Януся...

ВАЛЬКОВІЧ. Так.

ЯДВІГА. І была да раніцы?

ВАЛЬКОВІЧ. Так.

ЯДВІГА. Я яе прагнала з маёнтку.

ВАЛЬКОВІЧ (пасля паўзы). Пані зрабіла памылку. І мне скрушна, што я з’яўляюся прычынай гэтай памылкі. Ваша пакаёўка далікатная і сціплая дзяўчына. Да таго ж адданая і паслухмяная. Яна сапраўды была ў мяне. Аднак не па сваёй волі.

ЯДВІГА. Чаму вы яе не прагналі?

ВАЛЬКОВІЧ. Не хацеў, каб у яе былі непрыемнасці ад таго, што яна недасканала выканала нечый загад. Які не выканаць не магла.

ЯДВІГА. Яна вам падабаецца?

ВАЛЬКОВІЧ. Нішто сабе. На маю малодшую сястру падобная.

ЯДВІГА. Вы высокародны чалавек, пан Вальковіч...

ВАЛЬКОВІЧ. Я – суддзя, пані. А суддзі – верныя рабы справядлівасці.

ЯДВІГА. Я загадаю, каб Янусю вярнулі. (Кліча.) Пан Яраш! (Да Вальковіча.) Аднак слугаваць яна вам больш не будзе!

ВАЛЬКОВІЧ. Ніколькі гэтым не засмучаны...

ЯРАШ (падыходзіць). Слухаю.

ЯДВІГА. Пашліце ў вёску слугу. Хай знойдзе Янусю і скажа, што ёй даравалі... яна можа вярнуцца ў маёнтак.

ЯРАШ. Слухаю.

ЯДВІГА. І з гэтага дня слугаваць пану суддзі будзеце вы... асабіста. Да таго часу пакуль ён будзе нашым госцем.

ЯРАШ. Слухаю. (Выходзіць.)
ВАЛЬКОВІЧ. Вам надзвычай пасуе гэта сукенка.

ЯДВІГА. Гэта сукенка татарскай варажбіткі. Бацька прывёз яе з паходу на татар... Жанчыны роду Русіноўскіх заўсёды апраналі перад вяселлем блакітнае, а бацька загадаў, каб я апранула гэта... Тут ёсць і блакітнае... Трошкі.

ВАЛЬКОВІЧ. І вы... апраналі... гэта... перад шлюбам?

ЯДВІГА. Не.

ВАЛЬКОВІЧ. Чаму?

ЯДВІГА. Нельга парушаць тое, што рабілася да цябе амаль тысячу гадоў. (Паўза.) Я была ў блакітным. (Паўза.) Бачыце – па ўсім лузе белая раса... У маленстве, калі нападаў кашаль, бацька будзіў нас з сёстрамі на досвітку і прымушаў босымі бегаць па золкай расе. Луг быў абмыты белай расой, а раса абмытая ружовым ранішнім сонцам. І расінкі пырскаюць з-пад ног ва ўсе бакі... нібы кропелькі сонца разлятаюцца... Дзяцінства... Чысты час... У Бібліі, здаецца, сказана, што шчаслівы той, хто памёр у дзяцінстве.

ВАЛЬКОВІЧ. У Бібліі такога няма... Там напісана: “шчаслівы той, хто ўвогуле не нарадзіўся...”

ЯДВІГА. А ёсць розніца? Шчаслівы пакуль не нарадзіўся для граху... Дзеці нявінныя. Хіба не так?

ВАЛЬКОВІЧ. Мабыць...

ЯДВІГА. Цёплая сёлета вясна...

ВАЛЬКОВІЧ. Цёплая...

З’яўляецца МАРЫЛЯ.

МАРЫЛЯ (да Ядвігі). Сястра, вас чакаюць у пакоях. Трэба даць распараджэнні аб святочнай вячэры...

ЯДВІГА (да Вальковіча). Я прашу вас быць на вячэры, пан суддзя.

ВАЛЬКОВІЧ. Вялікі гонар... (Кланяецца.)

ЯДВІГА выходзіць.

МАРЫЛЯ. На колькі яшчэ пан суддзя мяркуе затрымацца ў нашым замку?

ВАЛЬКОВІЧ. Не ведаю.

МАРЫЛЯ. Хіба вам нешта незразумела? Князь Хадкевіч не аднойчы скардзіўся на сэрца... Гэта ведаюць усе.... Яму нават прывозілі нейкага ведуна з-пад Оршы.

ВАЛЬКОВІЧ. І князь памёр сам?

МАРЫЛЯ. Так.

ВАЛЬКОВІЧ. Людзі чамусьці кажуць іншае.

МАРЫЛЯ. Людзі спрадвеку расказваюць небыліцы пра ваўкалакаў, русалак, беражніц, лесуноў і ўсялякую іншую нечысць. Вы і ў гэта верыце?

ВАЛЬКОВІЧ. Суддзі вераць матэрыяльнаму... Замагільны свет іх не цікавіць. Бывайце, сястра...

МАРЫЛЯ. Пачакайце. Ёсць яшчэ адна прычына, па якой вам неадкладна трэба пакінуць наш маёнтак.

ВАЛЬКОВІЧ. Цікава.

МАРЫЛЯ. Мая сястра... асоба... незвычайная... У яе няўрымслівая душа...

ВАЛЬКОВІЧ. Я заўважыў гэта...

МАРЫЛЯ. Калі вы гэта заўважылі... вы не маглі не заўважыць, што яна... як бы гэта мовіць, захапілася вамі... як мужчынай.

ВАЛЬКОВІЧ. Нават, калі гэта і так... што з таго? Я ўсяго толькі суддзя, яна – слыннага роду. Паміж намі больш чым мора. Паміж намі бездань.

МАРЫЛЯ. Ведалі б вы яе трошкі больш. Калі вы – раб справядлівасці, то такія як мая сястра – рабыні сваёй душы...

ВАЛЬКОВІЧ. Што ж заганнага?

МАРЫЛЯ. Гледзячы што ў душы... (Паўза.) Калі да мяне  па волі бацькі пасватаўся граф Патоцкі і я была вымушана адмовіць яму з той прычыны, што бачыла сваё зямное жыццё і сваё прызначэнне ў іншым, гэта дзяўчо... маленькае, кволае, танюсенькае тры дні стаяла на каленях перад брамай манастыра і маліла, каб я вярнулася дадому... Яе сілком забіралі, прывозілі ў маёнтак, а яна сярод ночы зноў збягала і зноў на калені! А потым апранула празрыстую блакітную сарочку і з’явілася да графа Патоцкага... “Пане графе! Вазміце мяне заместа Марылі за жонку. Я – прыгожая і нават маладзейшая за яе. Хай служыць пану Богу ці вернецца лепш дадому, а я буду вам за жонку.” Граф Патоцкі, хоць і быў абражаны і пакрыўджаны, заплакаў, узяў яе за руку і прывёў да бацькі.

ВАЛЬКОВІЧ. Хто забіў пана Хадкевіча?

Зацямненне.

Карчма ў Любаміры. Стол. На ім бутэлькі і гарлачыкі. 

На лаўцы ў лахманах скамароха “спіць” БАЖУТА. 

З’яўляецца КАРЧМАР.

КАРЧМАР. Пане скамарох, пане скамарох. Калі вы вырашылі тут жыць, дык так і скажыце. Я таксама перабяруся сюды. Будзем жыць разам. Вы будзеце піць і спаць, а я вас паіць, карміць і прыбіраць за вамі.

Звон.

Чуеце? Званар адгукаў поўнач і цяпер ляжа спаць на званіцы, а я адгукаў свой дзень і... што мне рабіць? Добре было б, каб вы не заплацілі, тады б я вас вынес на вуліцу і пайшоў дадому. А так... Вы заплацілі і добра заплацілі... І што мне рабіць?

БАЖУТА (падымаецца). Налі яшчэ гарэлкі...

КАРЧМАР. А можа хопіць?

БАЖУТА (дастае грошы). Вось дукаты... Гэтыя за гарэлку. А гэтыя... За кожную байку пра нячыстую сілу ў ашмянскім наваколлі.

КАРЧМАР. Сёння шчаслівы дзень.

Зацямненне.

Сад перад маёнткам Русіноўскіх.

ВАЛЬКОВІЧ і МАРТА.

МАРТА. Нікуды не едзьце, пане Вальковіч... Нікуды! Вас упадабала мая малодшая сястра... А тыя, каго яна ўпадабае трапляюць у рай або паміраюць ад шчасця і асалоды. А гэта таксама рай... Я не ведаю як памёр пан Хадкевіч, аднак ён памёр шчаслівым. Я гэта не ведаю, я гэта адчуваю. А адчуваю я разумней чым ведаю.

ВАЛЬКОВІЧ. Ён кахаў вашу сястру?

МАРТА. Надзвычай! Калі б не кахаў, хіба біў бы так яе...

ВАЛЬКОВІЧ. Хадкевіч? Біў? Панну Ядвігу?

МАРТА. А чаго вы дзівецеся? Б’юць сваіх жонак не толькі мужыкі. І паны б’юць.

ВАЛЬКОВІЧ. І... даруйце, вас?

МАРТА. А чым я горшая за іншых? Нас жа аддаюць замуж маладзенькіх, няўклюдных, дурненькіх і, ведаеце, за каго?

ВАЛЬКОВІЧ. За старых...

МАРТА. Не толькі. Аддаюць за тых, якія нас выбіраюць, якія ад кахання да нас кіпяць як тысяча вулканаў. І ім здаецца, што гэткія ж пачуцці распіраюць і нас. Да іх. Жанчыну, пане суддзя, заўсёды купляюць. Бацькі, каб хутчэй зладзіць дзела, прымушаюць сваіх дачок пацвердзіць, што і ты свайго любіш. Словамі, пане суддзя, словамі пацвердзіць... Ну й дзе ж ты дзенішся... Бацьку свайго любіш і баішся або баішся любячы. Во! Зноў добра сказала! Раз бацьку падабаецца, мусіць і табе падабацца. І вось жывеш-жывеш, ён цябе любіць-любіць, любіць-любіць пакуль трошкі не астыне і супакоіцца. А супакоіўшыся зразумее, што ты ж яго не любіш і не любіла ніколі. Таму што нечым! Таму што не ўмееш! Таму што няўклюдная! І вось зразумеўшы гэта, твой благаверны пачынае табе помсціць! За нелюбоў. І чым мацней кахаў, тым больш люта помсціць. Добра яшчэ, калі ты паспееш дзяцей нарадзіць, а калі не... Страх! Хто ў жанчыны калі пытаўся? Бог, даруй мяне Госпадзі, з рэбра Еву выразаў і Адаму аддаў – карыстайся, мужчына! Каб сумна не было! А паказаў бы ёй спачатку, можа гэтага Адама трошкі падправіць варта было... падгабляваць! Куды там! Во яе на кісленькае і пацягнула...

ВАЛЬКОВІЧ. На што пацягнула?

МАРТА. На яблачкі. А потым Каіна радзіла. А каго ж яшчэ радзіць? Каго радзіць, калі цябе ломяць, робяць з табой нямаведама што, з табой маладзенькай, няўклюднай, дурненькай... Каго радзіць? Толькі Каіна. Гэта я жартую. Толькі не кажыце нікому, такія разважанні кастром пахнуць. Шкодная ерась! Час ехаць. І так затрымалася. Дзеткі плачуць. Я заўтра прыеду. І пазнаёмлю вас з маім мужам. Вы яму спадабаецеся. Праводзьце мяне, пан Вальковіч.

ВАЛЬКОВІЧ. З задавальненнем!

МАРТА. Прыемна з вамі размаўляць.

ВАЛЬКОВІЧ. Дзякую.

МАРТА. Вы вельмі разумна маўчыцё.

Выходзяць.

Зацямненне.

Ноч. Пакой ВАЛЬКОВІЧА.

Праз акно з’яўляецца БАЖУТА.

БАЖУТА (шэптам). Пане суддзя...

ВАЛЬКОВІЧ. Цішэй! Цябе ніхто не бачыў?

БАЖУТА. З такімі перасцярогамі я не хадзіў нават да жонкі каваля ў Ашмянах. А ён меў пудовыя кулакі і падковы ў вузел завязваў.

ВАЛЬКОВІЧ. Расказвай пра што даведаўся.

БАЖУТА. Даведаўся, што больш паганага жыцця чым у скамарохаў няма. Любы ашавурак лічыць сябе лепшым і вышэйшым за цябе. Гаўнюк гаўнюком, а размаўляе з табой нібыта самы светлы князь. Кожны патрабуе, каб ты перад ім прыкінуўся некім, кожны хоча цябе напаіць і даць у каршэнь. Мяне... мяне!!! Некалькі разоў білі. Цярплю. За што яны крыўдзяць беднага скамароха? Каб не служба княская, я б палову тутэйшых боўдзіл пазабіваў бы! Паколькі я скамарох, яны не баяцца мяне і гавораць усё. Яны такое гавораць пра князя-я-я!

ВАЛЬКОВІЧ. Да справы.

БАЖУТА. Да справы! Чарцей тут, пане суддзя, з даўніх часоў развялося як мух на... у хляве. Яно й не дзіва, маёнтку паўтысячы гадоў, нячыстая сіла прыжылася як мае быць. Аднак паводзіць сябе прыстойна. Ну, пагалёкае там сярод ночы, захныча, застогне на даху ці ў скляпенні і зноўку... спакой у наваколлі. А вось адна вядзьмарка старажытная ўшчэнт абарзела. Людзей душыць.

ВАЛЬКОВІЧ. Любаслава?

БАЖУТА. Яна! Адкуль ведаеце?

ВАЛЬКОВІЧ. Расказвай.

БАЖУТА. Кажуць пакаёўкай была ў прадзеда Русіноўскіх. Ён яе і ўпадабаў і ўляляшчываў на гора сваёй жонцы. Тая цярпела-цярпела, а потым, калі пан быў на вайне, падпаіла соннымі зёлкамі сваю суперніцу і ўтапіла няшчасную дзеўку пад Ашмянамі. А тая запісалася на тым свеце ў беражніцы. Гэтыя ж русалкі, якія і пад вадой, і ў полі ўсялякую шкоду вытвараюць. І гэтая Любаслава не адну сотню гадоў дае тут жару. Мужыкоў душыць. Тых за каго дзеўкі Русіноўскія замуж ідуць. Пачала з унучкі сваёй крыўдзіцельніцы. Марцыбелы Русіноўскай. У першую шлюбную ноч прыплыла ў спальню. Маладзенькі паніч быў у ложку, каля сваёй маладой Марцыбелкі. І каюк, толькі захрыпеў! За трыста гадоў задушыла: трох князёў, аднаго гетмана, двух ваявод і аднаго падканцлера. Усіх, хто здуру жаніўся на Русіноўскіх.

ВАЛЬКОВІЧ. І усіх у першую шлюбную ноч?

БАЖУТА. Як каго. Іншых канчала адразу, а таму-сяму давала і пажыць. І нават дзяцей на свет пусціць.

ВАЛЬКОВІЧ. Байкі, Бажута, байкі...

БАЖУТА. Вы загадалі выведаць ад людзей усё...

ВАЛЬКОВІЧ. Далей.

БАЖУТА. Байкі байкамі, аднак пуцяценскага старасту Марцыяна Глябовіча знайшлі мёртвым пасля таго, як ён заявіў у карчме, што калі б трапілася яму гэтая Любаслава – ён абавязкова залез бы ёй пад спадніцу. 

ВАЛЬКОВІЧ. І гэта байкі.

БАЖУТА. Тады ўжо яшчэ адну паслухайце. (Падыходзіць да акна.) Залазь сюды!

У акне з’яўляецца КАРЧМАР.

КАРЧМАР. Калі б ведала мая Цыля, што я сярод ночы праз акно лезу да Любаславы ў госці – яна б вельмі здзівілася. Вітаю яснавельможнага пана.

БАЖУТА. Раскажы яснавельможнаму пану ўсё, што расказваў мне.
КАРЧМАР (уздыхае заклапочана). Я не ведаю, што мне за гэта будзе...

ВАЛЬКОВІЧ. Табе будзе за гэта дваццаць пяць дукатаў. А калі тое, што ты раскажаш мне спадабаецца – атрымаеш яшчэ дваццаць пяць.

КАРЧМАР. І таксама дукатаў?

ВАЛЬКОВІЧ. Вядома, што ж яшчэ?

КАРЧМАР. Вэй, ясны пане... Іншым разам абяцаюць дваццаць пяць дукатаў, а атрымліваеш дваццаць пяць бізуноў. Аднак, калі пан паабяцаў, я раскажу ўсё, што б мне за гэта не было. Мой стрыечны брат Муля арэндуе маслабойку  ў Пуцяціне, дзе быў старастам пан Глябовіч. Хай не абміне яго на тым свеце сваёй ласкай Бог. Дык вось, мой стрыечны брат Муля, а ў Мулі тры дачкі – Злата, Рыся і Эля, і ў Элі таксама тры дачкі – Леля, Роза і Бася. А ў Басі...

ВАЛЬКОВІЧ. Не трэба расказваць хто ёсць у Басі!

КАРЧМАР. У Басі нікога няма. Яна зусім маленькая. У Басі жывоцік баліць...

БАЖУТА. Кажы толкам!

КАРЧМАР. У дзіцёнка баліць жывоцік. Лекар загадаў мазаць жывоцік канапляным алеем. Дзе ж яшчэ ўзяць канаплянага алею як не ў карчмара. Ясны пане, людзі спакон веку лічаць, што ў карчмара ўсё ёсць: грошы, гарэлка, закуска і... канапляны алей. І ўсяго многа, і ўсё можна ўзяць задарма. Так лічыў пуцяценскі стараста Марцыян Глябовіч, не пакінь ласкавы Божа яго на тым свеце без увагі, так лічыць і пуцяценскі арэндатар Муля мой стрыечны брат... Ну няўжо ва ўсім Пуцяціне нельга знайсці канаплянага алею, каб памазаць дзіцёнку жывоцік? Які там жывоцік у Басі??

ВАЛЬКОВІЧ (да Бажуты). Навошта ты яго прывёў?

БАЖУТА (да Карчмара). Кажы карацей.

КАРЧМАР. Хіба можна карацей? Дваццаць жа пяць дукатаў.

ВАЛЬКОВІЧ. Можна.

КАРЧМАР. Муля прыслаў за алеем чалавека. Я падумаў: карчма ўжо зачыняецца, час позні, занясу я, думаю, гэты канапляны алей сам. Заадно наведаю Мулю і вып’ю ў яго кубачак гарбаты. Ён надоечы ездзіў у Кобрын і прывёз такой заморскай гарбаты, што мая ў параўнанні з ёй – леташняе сена... Заадно, думаю, пацікаўлюся, а што там з Басяй... Можа ніякага канаплянага алею і не трэба... У каго з нас у маленстве жывоцік не балеў? І не ва ўсіх жа быў гэты канапляны алей...

ВАЛЬКОВІЧ. Карацей!

КАРЧМАР. Адшукаў я невялічкую бутэлечку, бо нашто, думаю, вялікая... Колькі там таго жывоціка ў Басі...

БАЖУТА. Яшчэ раз скажаш пра Басю, я табе дам па вуху! Што ты бачыў на гасцінцы?

КАРЧМАР. Іду я, значыць, па гасцінцы... Нясу алей... для Басі... Такі месяц над гасцінцам... Такі месяц. Як сонца гарыць. Як удзень усё відна... І ўжо пад Пуцяціна падыходжу, засталося вежкаўскі пагорак абыйсці як раптам... Не давядзі Бог, ясны пане, быць на гэтым свеце карчмаром. Усе хочуць выпіць. І ім падабаецца рабіць гэта менавіта сярод ночы. А, значыць, прачынайся, карчмар, падымайся, карчмар, адчыняй карчму, карчмар, налівай, карчмар!

БАЖУТА. Кажы ж ты дзела!

КАРЧМАР. А я што раблю? Бачу ідзе насустрач пуцяценскі стараста Марцыян Глябовіч. І песню гарлапаніць. Я й думаю: ідзе да карчмы, а сустрэўшы карчмара зразумее, што карчма зачынена. Тады што? Карчмара прымусіць вярнуцца і карчму адчыніць. А мне гэта трэба? Ён жа ўсё адно не заплоціць. І я ўжо амаль дайшоў да Пуцяціна. А калі вярнуся, хто прынясе канапляны алей для Басі? Бачу злева ад гасцінцу густы лазовы кусцік, думаю: залезу я ў гэты кусцік, схаваюся, пасяджу там пакуль пан стараста пройдзе і далей пайду. Так і зрабіў. І толькі я сцішыўся – бацюхны – светы! Не давядзі Бог гэткае бачыць і лютаму ворагу майму! Перад старастам як з-пад зямлі на гасцінцы з’явілася сіняя дзеўка з белым тварам. Пан Глябовіч аслупянеў і песню сваю ўжо не спяваў. А дзеўка плыве да яго, плыве і ўсхліпвае. Вось так во: ыгы-хы-ха! Ыгы-хы-ха-а-а-а! І рукі вось так во трымае перад сабой. Нібы сляпая. І рукі белыя!

ВАЛЬКОВІЧ. А ў руках было што-небудзь?

КАРЧМАР. Што?

ВАЛЬКОВІЧ. Нож, сціло, яшчэ што?

КАРЧМАР. Ой, пане! Нашто замагільнай паненцы нож? Калі яна за добрую цану прадала сваю душу Люцэпару, дык сама па сабе і нож, і сціло, і атрута, і землетрус, і ўсялякая іншая ліхаманка. Пан Глебовіч не варухнецца. Яна падплыла да яго, абняла вось так... Не, на чалавеку нельга паказваць...

ВАЛЬКОВІЧ. Паказвай, паказвай... Бажута, стань.

БАЖУТА (становіцца). Давай.

КАРЧМАР. Вось так прыгалубіла. (Паказаў.) Ён і абмяк адразу. У мяне ўваччу пацямнела, а калі трошкі пасвятлела, пан Глябовіч нерухома ляжаў сярод дарогі.

ВАЛЬКОВІЧ. А дзеўка?

КАРЧМАР. Што дзеўка?

ВАЛЬКОВІЧ. Куды яна падзелася?

КАРЧМАР. Куды яна магла падзецца апроч таго, як праваліцца пад зямлю... Неба для такіх істот не прыстасаванае.

ВАЛЬКОВІЧ. І ўсё ж такі паспрабуй успомніць.

КАРЧМАР. Ясны пане, чым мне ўспамінаць? Я пра гэту Любаславу чуў, але не верыў. А тут – на табе, сам убачыў. У мяне ад жаху высахлі ўсе мазгі. Мая шапачка пяць разоў сама па сабе звальвалася з галавы. Я яе на галаву, а яна валіцца, я яе на галаву, а яна зноўку валіцца. Толькі на пяты раз я зразумеў, што гэта ў мяне валасы на галаве шавеляцца – шапачка ад гэтага і падае.

БАЖУТА. Якія валасы? Іх жа ў цябе амаль няма.

КАРЧМАР. Пхе! У тым-та й штука, што ад жаху заварушыліся нават тыя валасы, якіх даўным даўно няма. Сядзеў у тым лазовым кусту аж пакуль не развіднела. А потым лахі пад пахі і дадому, дадому... Так і не данёс канаплянага алею для Басі. Муля пакрыўдзіўся.

ВАЛЬКОВІЧ. Чаму ты нікому не расказаў пра гэта?

КАРЧМАР. А хто б мне паверыў? І як бы я потым пераканаў усіх, што той жанчынай, што так прыгалубіла Марцыяна Глябовіча быў не я бедны карчмар месцячковы. Тут жа спакон веку ўсім ва ўсім вінаваты хто? Карчмар. Вымакла – вінаваты карчмар, засушыла – вінаваты карчмар, вада ў калодзежы прапала – вінаваты карчмар. Мужык п’е, сваю жонку б’е – яго ніхто не вінаваціць, ні Божа мой! Карчмар вінаваты. Тым больш, што пан Глябовіч, хай яму ўсё Бог даруе, столькі быў вінен у карчму, што я мог жадаць яму смерці хоць гэта не ёсць так. Вось толькі пану скамароху я і расказаў, бо ён даў мне пэўную колькасць дукатаў і пакляўся не спасылацца на мяне. Аднак, я бачу, спаслаўся. Дык ці спадабаўся пану мой аповяд?

ВАЛЬКОВІЧ. Спадабаўся.

Адлічвае КАРЧМАРУ грошы. Потым паказвае медальён.

Ведаеш што гэта?

КАРЧМАР. Вэй! Як не ведаць! Пан выконвае волю князя, а хто выконвае волю князя, у таго грошы не бяруць... (Вяртае дукаты.)

ВАЛЬКОВІЧ. Калі прызнаешся, што ўсё тое, што ты толькі расказаў небыліца – атрымаеш гэтыя дукаты і яшчэ столькі ж.

КАРЧМАР. А калі скажу, што гэта праўда?

ВАЛЬКОВІЧ. Нічога не атрымаеш.

КАРЧМАР. А маё прызнанне павінна быць праўдай ці хлуснёй?

ВАЛЬКОВІЧ. Толькі праўдай.

КАРЧМАР. Вядома, вядома! Вы ж прадстаўляеце вялікага князя. Хто князю хлусіць. Трэба ж які гешэфт. Скажаш праўду – нічога не атрымаеш, схлусіш – вось табе дукаты. Чаму ў гэтым свеце плоцяць толькі за хлусню? А ў праўды вечны пост. Ясны пане! Калі б пан Глябовіч быў жывы-здаровы, я б яшчэ мог сказаць, што мне ўсё прымроілася, а так я... гэта бачыў. ВАЛЬКОВІЧ. І Любаславу бачыў?

КАРЧМАР. Бачыў.

ВАЛЬКОВІЧ. Гэта праўда?

КАРЧМАР. Лепш, каб гэта было хлуснёй, але гэта праўда. Бедны пан Глябовіч… Хацеў зазірнуць пад спадніцу Любаславе. І што б асаблівага ён там убачыў? Ды яшчэ ў прывіда! У беражніцы!

ВАЛЬКОВІЧ (Падае дукаты). Вось усё, што я табе абяцаў.

КАРЧМАР (бярэ грошы). Мудрацы маюць рацыю: праўду казаць лёгка, прыемна, а зрэдку... і выгадна. Дзякую, яснавельможнаму пану... Такога як вы шукай не знойдзеш. Дай Бог, каб княскі медальён заўсёды быў у вашай кішэні. Бывайце. (Ідзе да дзвярэй.)

БАЖУТА. Куды?

КАРЧМАР. Ах, так. Калі да Любаславы лазілі праз акно, то, упэўнены, залазілі з грашыма, а вылазілі без грошай. А я наадварот. Цыля вельмі здзівіцца.

Вылазіць праз акно і знікае. Паўза.

ВАЛЬКОВІЧ. Што скажаш, Бажута?

БАЖУТА. Цыля сапраўды вельмі здзівіцца. Карчмар упершыню ў жыцці сказаў праўду. Гэта дзявуля насамрэч існуе. І вельмі не любіць, каб ёй зазіралі пад спадніцу. Бач ты цнатлівая якая! І ведаеце, пане суддзя, пра яе ўсе баяцца гаварыць... Пра князя не баяцца, а пра яе... аж бялеюць ад жаху... Карчмар згадзіўся толькі за дукаты і расказваў шэптам. І ўсё азіраўся.

Крокі па калідоры. БАЖУТА хаваецца. Да дзвярэй падыходзіць 

ЯРАШ, далікатна стукае.

ВАЛЬКОВІЧ. Калі ласка.

ЯРАШ (уваходзіць). Прашу дараваць, што мушу вас патрывожыць сярод ночы, але... мне пачуліся нейкія галасы... Нехта  размаўляў.

ВАЛЬКОВІЧ. Я нічога не чуў.

ЯРАШ. Падалося. Пан судддзя, вы прасілі прыслаць да вас пакаёўку Янусю.

ВАЛЬКОВІЧ. Так. Аднак яна не прыходзіла.

ЯРАШ. Дзіўна. Я ведаю, што яна вярнулася ў маёнтак, аднак нідзе не магу яе знайсці.

ВАЛЬКОВІЧ. Хай прыйдзе да мяне заўтра зранку.

ЯРАШ. Абавязкова. Дабранач, пане суддзя.

ВАЛЬКОВІЧ. Дабранач.

ЯРАШ выходзіць. БАЖУТА з’яўляецца.

БАЖУТА. Дазвольце і мне пажадаць вам добрай ночы... 

Гаворачы ўсё гэта, БАЖУТА апранае

на сябе плашч ВАЛЬКОВІЧА і яго капялюш.

ВАЛЬКОВІЧ. Ты што робіш?

БАЖУТА. Апранаю ваш плашч і капялюш.

ВАЛЬКОВІЧ. Навошта?

БАЖУТА. Загад князя, пане суддзя. Уначы і ў прыцемках я павінен насіць ваш плашч і ваш капялюш. І нават калі вы мне гэта забароніце і пакажаце свой медальён, я ўсё адно гэта зраблю. Загад князя – вышэйшы за яго медалдьён. Дабранач. (Ціха заспяваў.)





Не ўладжу старому





Пасцелькі паслаць,





Сцялю, сцялю мякка





Кажыць – мулка спаць.

Знікае ў акне. ВАЛЬКОВІЧ пачынае рыхтавацца да сну.

Дзверы раптам рэзка расчыняюцца. На парозе ЯНУСЯ.

ЯНУСЯ (глядзіць перад сабой нявідушчымі вачыма). Гэта яна... Яна...

ВАЛЬКОВІЧ. Януся? Што з табой?

ЯНУСЯ. Гэта яна...

ВАЛЬКОВІЧ. Хто?

ЯНУСЯ. Лю... Люба... сла... ва!

ЯНУСЯ падае на падлогу. ВАЛЬКОВІЧ кідаецца да яе.

Зацямненне.
ДЗЕЯ ДРУГАЯ
Ноч. Перад маёнткам. 

З’яўляюцца БАЖУТА ў плашчы і 

капялюшы ВАЛЬКОВІЧА і КАРЧМАР.

КАРЧМАР. Бачыла б мяне мая Цыля...

БАЖУТА. Яна б вельмі здзівілася.

КАРЧМАР. Не тое слова!

БАЖУТА. Пойдзем да Цылі!

КАРЧМАР. Яшчэ рана.

БАЖУТА Баішся?

КАРЧМАР. Баюся.

БАЖУТА. Хто ў хаце гаспадар?!

КАРЧМАР. Я.

БАЖУТА. А Цылі баішся?

КАРЧМАР. Баюся. Мая Цыля памерла пяць гадоў таму. І паміраючы сказала: “Давыд, не пі гарэлкі. У цябе пячонка... Такая пячонка, што ў ёй шпакі могуць віць сабе гнёзды.” Во, зірніце, пане скамарох... Правы бок жывата ў мяне заўжды большы за левы. Шпакоўня! А такі што раблю я?

БАЖУТА (падае біклагу). Давай за Цылю...

КАРЧМАР. А што б яна сказала?

БАЖУТА. “Не пі гарэлкі, Давыд! Але за маё здароўе на тым свеце – можаш... трошачкі.”

КАРЧМАР. Яна б так сказала?

БАЖУТА. Угу!

КАОЧМАР. Тады – п’ямо!

П’юць.

БАЖУТА. Людзі кажуць, ты падмешваеш у сваё піццё нейкага блёкату.

КАРЧМАР. Чаго толькі людзі не кажуць.

БАЖУТА. А ці праўду людзі кажуць, што гэтая беражніца Любаслава... гэты прывід дапамагае бедным і... помсціць багатым.

КАРЧМАР. Хай бы згарэлі сінім полымем усе, хто бедным дапамагае. Даюць грошы беднаму. А бедны ізноў нясе іх да карчмы.

БАЖУТА (крычыць). Я – п’яны!

КАРЧМАР. Хай пан скамарох будзе такім, якім яму хочацца быць. І хай ідзе да свайго кутка спаць. Ці мала што? Ноч на двары.

БАЖУТА. Яшчэ за Цылю!

КАРЧМАР. Ёй гэта не спадабаецца. Дабранач, шаноўнаму пану...

Пайшоў.

БАЖУТА (дэкламуе).



Той зведае жывую таямніцу,




Хто зазірне дзяўчыне пад спадніцу!

У святле месяца з’яўляецца ДЗЯЎЧЫНА 

з белым тварам. Калышыцца ў паветры.

Опа! Ты тута! І я... тута... Хадзі да мяне... Я цябе так чакаў...  Мілая, родная, ласкавая... Хадзі да мяне... Не бойся... Я не п’яны... Давыд падлівае ў гарэлку блёкат і ў яго карчме нельга нічога піць. Я і не піў... Я ведаў, што сёння спаткаю цябе... Мілая, родная, салодкая... Абдымі мяне. Абдымі... мне так холадна... Бачу... Бачу твае ласкавыя ручкі... Пяшчотная, чыстая... Хадзі да мяне... Хадзі да мяне...

Павольна набліжаецца да ДЗЯЎЧЫНЫ. 

ДЗЯЎЧЫНА набліжаецца да яго, абдымае.

 БАЖУТА як падкошаны падае вобзем. ДЗЯЎЧЫНА знікае. 

Паўза. Са свечкай у руцэ з’яўляецца ЯДВІГА. 

Заўважае БАЖУТУ  ў плашчы і ў капялюшы ВАЛЬКОВІЧА.

ЯДВІГА (страшным шэптам). Не-е... Няпраўда! Не! Не! Не! Родны мой! Адзіны! Сапраўдны!

Кідаецца на зямлю, абдымае нерухомага БАЖУТУ,

 істырычна цалуе яго.

Не трэба! Вярніся! Малю цябе! Вярніся! Не-е-е-е!!! Не трэба! Не трэба! Не трэба!!!

Зацямненне.

Тая ж ноч. Пакой ВАЛЬКОВІЧА. 

Суддзя сядзіць за столікам і нешта піша. 

У дзверы пастукалі.

ВАЛЬКОВІЧ. Калі ласка...

ЯДВІГА (яна ў шыкоўным блакітным плацці). Добры вечар...

ВАЛЬКОВІЧ. Добры вечар.

ЯДВІГА. Пан дазволіць увайсці?

ВАЛЬКОВІЧ. Хто можа не дазволіць увайсці гаспадыні маёнтка?

ЯДВІГА. Я парушаю ўсе правілы этыкету... і нават прыстойнасці... з’яўляючыся да вас сярод ночы...

ВАЛЬКОВІЧ. Гэта я не мог дазволіць сабе дзёрзкасць сам з’явіцца да вас у гэткі позні час?

ЯДВІГА. А вы гэтага хацелі?

ВАЛЬКОВІЧ. Я з тых, хто разлічвае толькі на рэальнае.

ЯДВІГА. А хіба хто-небудзь у свеце ведае што такое рэальнасць? Вас не засмуціла маё плацце?

ВАЛЬКОВІЧ. Чаму яно павінна было мяне засмуціць?

ЯДВІГА. Яно блакітнае.

ВАЛЬКОВІЧ. І што з таго? Вельмі прыгожае плацце. Дарэчы як і ўсё іншае, што апранае пані...

ЯДВІГА. Вы кажаце шчыра?

ВАЛЬКОВІЧ. Вы гэта адчуваеце.

Паўза.

ЯДВІГА. Вы падабаецеся мне, пан Вальковіч. Вы нагадваеце мне нашага бацьку. Разумны, мужны, магутны. Ён прывёз з паходу на татар вялікі лук. І хадзіў з гэтым лукам на зубраў.

ВАЛЬКОВІЧ. І забіваў? З лука зубра?!

ЯДВІГА. Забіваў. Вы нагадваеце мне бацьку.

ВАЛЬКОВІЧ. Задаволены.

Паўза.

ЯДВІГА. Мне здаецца, што ў вашым пакоі б’ецца нечыя сэрца...

ВАЛЬКОВІЧ. Маё альбо ваша...

Паўза.

ЯДВІГА. Мабыць... Калі вы адбываеце ў Вільню да князя?

ВАЛЬКОВІЧ. Заўтра.

ЯДВІГА. Вам усё зразумела?

ВАЛЬКОВІЧ. Усё.

ЯДВІГА. Няўжо?

ВАЛЬКОВІЧ. Самае складанае заўсёды самае простае, пані Ядвіга...

Паўза.

ЯДВІГА. Дабранач.

Паўза.

ВАЛЬКОВІЧ. Дабранач.

ЯДВІГА. Заўсёды, у любы час ваш прыезд у маёнтак будзе святам. Для ўсіх. І для мяне.

Паўза.

Вы верыце?

ВАЛЬКОВІЧ. Веру.

Паўза. І раптам яны кідаюцца адно да аднаго ў абдымкі.

Зацямненне.

Раніца. Перад замкам. 

ЗБРОЙНЫЯ, пераапранутыя ў валачобнікаў.

Падыходзіць ВАЛЬКОВІЧ.

ВАЛЬКОВІЧ. Што з ім?

ПЕРШЫ ЗБРОЙНЫ. Ён памёр...

ДРУГІ ЗБРОЙНЫ. Ён не мог памерці! Яго забілі. Або атруцілі! Гэта не маёнтак! Гэта змяінае кубло! Тут атрута ў кожным закавулку! Яго выпаліць трэба дашчэнту! Агнём! Мячом! Інакш атруціць усё княства! Бажута, бедны Бажута...

ВАЛЬКОВІЧ. Да мяне!

ДРУГІ ЗБРОЙНЫ падбягае.

Ты збройны князя ці скамарох? Ці баба?! Трымай сябе ў руках! (Кіўнуў на Бажуту.) Добра агледзілі?

ДРУГІ ЗБРОЙНЫ. Добра.

ВАЛЬКОВІЧ. Знакі якія-небудзь на целе засталіся?

ПЕРШЫ ЗБРОЙНЫ. Нічога няма! Ані драпіны. Нічога! Як заснуў.

ВАЛЬКОВІЧ. Хто-небудзь з замка ведае пра гэта?

ПЕРШЫ ЗБРОЙНЫ. Ніхто не ведае.

ДРУГІ ЗБРОЙНЫ. Гэта ведае тая, што яго задушыла!

ВАЛЬКОВІЧ. Маўчы! Зараз жа з’язджайце адсюль. Весела. З песнямі. Як і прыехалі. Бажуту схавайце на падводзе. У Пуцяціне ўсім пераапрануцца. І вяртайцеся сюды як атрад збройных вялікага князя. Маёнтак узяць пад ахову. Нікога не выпускаць. Ні-ко-га! Ты за старэйшага... (Падыходзіць да Першага Збройнага, нешта шэпча яму.)

ПЕРШЫ ЗБРОЙНЫ. Слухаю, пане суддзя... (Страсянуў галавой, заспяваў.)





Возера, возера,





Шырокае возера,

Плавалі, плавалі

Шэры гусі стадамі.

Наляцеў, наляцеў

Шызы арол над вадой

Выхваціў, выхваціў

Гусачку за крылышка.

“Валачобнікі” з песней танцуюць, збіраюць свае рэчы,

 непрыкметна паклалі цела БАЖУТЫ на падводу. 

Ад’язджаюць, з’яўляецца ЯРАШ.

ЯРАШ. Яны паехалі???

ВАЛЬКОВІЧ. Вольны народ... Захацелі – прыехалі, захацелі – кінулі ўсё і пасхалі. Вы ніколі не зайздросцілі скамарохам, пан Яраш? Я зайздросціў...

ЯРАШ. Добрай раніцы.

ВАЛЬКОВІЧ. Добрай раніцы... (Паўза.) Я таксама заўтра ад’язджаю. Прашу вас, пан Яраш, запрасіце ўсіх зранку ў вялікую залу маёнтка. І няхай заўтра з самага ранку да мяне прыдзе мясцячковы карчмар... як яго?

ЯРАШ. Давыд.

ВАЛЬКОВІЧ. Ён дапаможа паставіць кропку ў гэтай заблытанай справе.

Зацямненне.

Карчма. Вечар. За сталом ВАЛЬКОВІЧ. 

Побач з ім КАРЧМАР.

КАРЧМАР (плача). Вэй, пане, што рабіць, што рабіць? Нехта такі даведаўся, што я быў у замку вашым госцем… І расказваў вам пра Любаславу. І некаму вельмі гэта не спадабалася. Напісалі во, каб я рыхтаваўся сёння ўначы… прыдзе гэтая праклятая беражніца і каб я рыхтаваўся.

ВАЛЬКОВІЧ. Да чаго?

КАРЧМАР. Ну, вядома ж не да шлюбу! А можа й да любу. Толькі нявеста мая старэйшая за Аўрама, кажуць, касавокая і з касой. Не з той касой, якая каса, а з той касой, якая косіць. Заб’юць, пане суддзя, Любаслава ніколі не жартуе… І навошта я пайшоў да вас, пслухаўшы пана скамароха…

ВАЛЬКОВІЧ. Яго забілі…

КАРЧМАР. Ну во! Такога спрытнага, такога маладога, такога дужага і забілі. А мяне й забіваць не спатрэбіцца. Сам памру. Ад страху. А што будзе з дзецьмі? Цыля, як і ўсялякая іншая жанчына, нічога апроч гадасці мужчыне свайму не зрабіла. Дзяцей нарадзіла, а сама памерла. Мучайся, Давыд… Пакутуй, Давыд! Дрыжы, Давыд! Што мне рабіць?

ВАЛЬКОВІЧ. Гарэлкі налі…

КАРЧМАР. Што?

ВАЛЬКОВІЧ. Налі мне гарэлкі. І ідзі да дзяцей.

КАРЧМАР. А хто будзе ў карчме?

ВАЛЬКОВІЧ. Я. З твайго дазволу я да ранку пабуду карчмаром. Добра?

КАРЧМАР. Добра. Толькі нікому не налівайце ў доўг.

ВАЛЬКОВІЧ. Ідзі да дзяцей, Давыд…

КАРЧМАР (выходзячы, сам сабе). Суддзя, з княскім медальёнам гандлюе ў месцячковай карчме гарэлкай. Цыля вельмі здзівіцца.

Выходзіць. Паўза. Вые злы вецер. Дзверы раптоўна адчыняюцца. На парозе ДЗЯЎЧЫНА ў блакітным і некалькі постацяў з завязанымі хусцінкамі тварамі з сякерамі і мячамі.

ГОЛАС. Чысціня і справядлівасць!

ВАЛЬКОВІЧ сядзіць нерухома спіной да дзвярэй. ДЗЯЎЧЫНА са сваею світай набліжаецца да яго, ВАЛЬКОВІЧ сядзіць нерухома.

Над галавой ВАЛЬКОВІЧА ўзнялася сякера. ВАЛЬКОВІЧ 

нечакана і рэзка паварочваецца, адбівае ўдар сякеры, 

забівае аднаго з  нападаўшых, на астатніх кідаюцца, як з-пад зямлі з’явіўшыся, збройныя. Адзін з іх падняў меч на ДЗЯЎЧЫНУ.

ВАЛЬКОВІЧ. Яе не чапаць!

Б’ецца на мячы з ДЗЯЎЧЫНАЙ, якая адчайна абараняецца. І раптам ВАЛЬКОВІЧ кідае сабе пад ногі свой меч і без зброі ідзе на ДЗЯЎЧЫНУ. 

Тая адступае. ВАЛЬКОВІЧ бліжэй, бліжэй. ДЗЯЎЧЫНА падняла свой меч і… нечакана выпусціла яго. ВАЛЬКОВІЧ зрывае з яе галавы маску. Вадапад чароўных валасоў падае на шаўковую сарочку. Гэта ЯДВІГА.

Госпадзі, чаму я не памыліўся? (Крычыць.) Чаму я не памыліўся?!

ЯДВІГА. Забі мяне… Забі мяне! Забі...

Парывіста абдымае ВАЛЬКОВІЧА.

Зацямненне.

Ранак. Вялікая зала ў маёнтку. 

ВАЛЬКОВІЧ і ЯДВІГА.

ЯДВІГА. Бацька даў згоду на наш шлюб і толькі потым паведаміў мне пра гэта. “Не магу!” “Трэба!” “Не магу!” “Трэба”... Я прыйшла ў маёнтак Хадкевічаў сярод ночы... і закрычала: не магу... Пан Хадкевіч пацалаваў мне руку і сказаў, калі я кахаю каго іншага, ён заўтра ж паведаміць бацьку, што не можа ўзяць шлюб са мной. Я кахала цябе, але тады яшчэ не ведала пра гэта!!! І сказала, што нікога... не... кахаю... Тады ён абвесціў, што хоча мець мяне за жонку і будзе жыць як з сястрой да тае пары пакуль я не пакахаю яго... І каб не засмучаць бацьку я... згадзілася... Але... адно дзела абяцаць, а другое – выканаць. Ён біў мяне... Ён пачаў біць мяне праз месяц пасля шлюбу. Біў і плакаў... Біў за нелюбоў. А дзе мне было ўзяць яе?! У той дзень ён вярнуўся з палявання раней за ўсіх... і кінуў мяне на ложак... “Ты – жонка мне!” І наваліўся на мяне... Адчуваючы, што адбудзецца нешта брыдкае і жахлівае, і каб гэта не адбылося... я выхапіла ў яго з похваў маленькі-маленькі татарскі кінжальчык... Ім нельга забіць! Ён вось такюсенькі! Шпілька! Кароценькая шпілька! Хадкевіч гэты кінжальчык заўсёды насіў пры сабе... Я не рэзала Хадкевіча! Гэтым няможна рэзаць! Гэта шпілька!!! А ён, магутны і дужы раптам здрыгануўся, вочы наліліся жахам... і анямеў... Што было далей... я не памятаю... Нехта аднес мяне ў мой пакой... Прыйшлі людзі... Не памятаю...

ВАЛЬКОВІЧ. Госпадзі, як цяжка... Як цяжка!

ЯДВІГА. Забі мяне...

ВАЛЬКОВІЧ. Я цябе кахаю! І ты гэта ведаеш! Я пакахаў цябе з таго імгнення як толькі ўбачыў у Вільні ў прыёмнай вялікага князя.

ЯДВІГА. І я цябе кахаю з тагож самага імгнення. Але каханне – гэта пракляцце! Гасподзь карае чалавека не хваробамі, не бедамі, не смерцю! Ён карае нас каханнем. А яно ўжо цягне да сябе гора, кроў, бяду, злачынства і... смерць! Бог карае нас каханнем! Яго ўсе баяцца, яго саромяцца, ад яго ўцякаюць! Яно ніколі не будзе панаваць на гэтай грэшнай зямлі! Бо калі б тут панавала каханне – яна, можа, і не зрабілася святой, аднак перастала б быць грэшнай і... бруднай. Усё ў гэтым свеце робіцца без кахання! Без кахання, без любові! А якое ж яно будзе... калі без любові!? Усё, што без любові – гвалт! Што можа нарадзіцца з гвалту?!?! Хадкевіч кахаў, а я – не. Бог пакараў нас абодвух. Яго – каханнем, а мяне некаханнем. А цяпер пакараў і цябе, і мяне! І на гэты раз каханнем.

ВАЛЬКОВІЧ. Як ты трапіла ў гэту банду?

ЯДВІГА. Больш я нічога не скажу, Вальковіч. Княская ўлада – прадажная, яна абараняе толькі сама сябе, а сумленны чалавек кінуты на здзек моцным і нелюдзям, якія адно аднаго добра разумеюць. І якім служаць нават такія разумныя, добрыя і сумленныя як ты! Чысціня і справядлівасць!

ВАЛЬКОВІЧ. Што ж ты ўтварыла над сабой, няшчасная… Што ты пачала? Каін таксама некалі пачаў… Людзі да гэтага часу спыніцца не могуць. Першая смерць цягне другую, другая – дзесятую, дзесятая просіць тысячы! З кроплі крыві, з адной толькі кроплі – мора бязмежнае. Няўжо ты думаеш – ты першая? Першая, хто захацеў вызваліць людзей ад гнёту, бруду, гвалту, несправядлівасці?!?! Іх легіёны! І ўсе заканчвалі свае высокія місіі злачынствамі, крывёй, брудам, гвалтам і несправядлівасцю...

ЯДВІГА. І Хрыстос?

ВАЛЬКОВІЧ. Хрыстос, пані Ядвіга, нікога не забіваў... Ні-ко-га...

ЯДВІГА. Ты не вытрымаеш, не вытрымаеш, калі кат будзе перабіваць мне рукі і ногі, а пасля, узяўшы левай рукой за валасы, падыме сякеру… Забі мяне, Вальковіч... Калі кахаеш – забі. Дзеля цябе ж і прашу.

ВАЛЬКОВІЧ. Замаўчы!!!

ЯДВІГА. Збылося! Як сказаў Збавіцель на крыжы – збылося!!! Даруй… мне.

ВАЛЬКОВІЧ. Пакляніся, што больш ніколі ў жыцці не зробіш замах на чыё-небудзь жыццё?

ЯДВІГА. Клянуся. Бацькам сваім клянуся. Вальковіч, даруй мне.

ВАЛЬКОВІЧ. І пакляніся, што ніколі ў жыцці не зробіш замах на сваё жыццё… што б ні здарылася! Як бы цяжка не было.

ЯДВІГА. Клянуся.

ВАЛЬКОВІЧ. Бацькам.

ЯДВІГА. Клянуся ўлюбённым бацькам сваім, нябожчыкам Любамірам Русіноўскім, што ніколі ў жыцці не зраблю замах на сваё жыццё і нават ніколі не падумаю пра гэта. Даруй мне.

ВАЛЬКОВІЧ. Пакуль мяне не пакліча да сябе сам Бог.

ЯДВІГА. Пакуль не пакліча мяне да сябе сам Бог.

ВАЛЬКОВІЧ. Амінь.

ЯДВІГА. Амінь.

ВАЛЬКОВІЧ. Сядай ў крэсла…

ЯДВІГА. Дзякую…

Сядае ў крэсла. Паўза. Нейкі час ВАЛЬКОВІЧ і ЯДВІГА сядзяць нерухома, гледзячы на палаючы камін. Потым уваходзіць МАРЫЛЯ, МАРТА са сваім мужам, яшчэ некалькі гасцей. Прыбягае ўстрывожаны дварэцкі ЯРАШ.

ЯРАШ (да Ядвігі). Пані! Маёнтак абкружаюць нейкія ўзброеныя людзі.

ЯДВІГА. Няхай.

Шум сярод гасцей.

ВАЛЬКОВІЧ. Панове, супакойцеся. Гэта збройныя вялікага князя! Абвяшчаю яго волю! У сувязі з учыненымі тут злачынствамі маёнтак з гэтае хвіліны пераходзіць пад апеку вялікага князя! (Паказвае медальён.) Усё чэлядзі, пан Яраш, з гэтае хвіліны слухацца толькі маіх загадаў.

ЯРАШ. Слухаю, пане суддзя.

ВАЛЬКОВІЧ падыходзіць да МАРЫЛІ.

ВАЛЬКОВІЧ. Пані Марыля… Сястра! Бог спытае нас усіх і за ўсё. І ўсім аддасць належнае… І тым, хто тварыў беззаконне, і тым, хто спускаў яго з рук, і тым… (паўза), хто ведаў пра яго і ціха маўчаў! (Паўза.) Вы ведалі пра забойствы ў Ашмянскім наваколлі, сястра Марыля? Хто і за што? Ведалі…

МАРЫЛЯ. Усім Бог суддзя.

ВАЛЬКОВІЧ. Бог – суддзя, але мы яго служкі. Служкі караюць злачынцаў! Вы помсцілі, сястра… Помсцілі… сваім родным сёстрам. Адной вы пагарджалі… (паказвае на Марту). Пані Марта, я захапляюся вамі, вы сапраўдная жанчына…

МАРТА. Нічога не разумею!

ВАЛЬКОВІЧ (да Марылі). А другую… ненавідзелі за тое, што яна змагла злачынна абурыцца, злачынна запратэставаць, злачынна паўстаць супраць бацькоўскага і іншага гвалту. Ад якога вы проста збеглі! Збеглі пад боская крыло як-быццам… Да Бога, сястра Марыля, з помстай і нянавісцю не ходзяць. Не ходзяць… (Да Яраша.) Хай прынясуць мне гарбаты.

ЯРАШ. Слухаю…

ЯРАШ ідзе да выхаду і сутыкаецца з ЯНУСЯЙ, якая нясе на падносе гарбату. Каля яе прытанцоўвае ПЕРШЫ ЗБРОЙНЫ 

ў скамарошых трантах 

БАЖУТЫ.

ЯНУСЯ. Гарбата, пан дварэцкі…

ЯРАШ (з жахам). Божа!

Адступае назад, спатыкаецца, падае.

ЯНУСЯ. Гарбата, пан дварэцкі.

ЯРАШ. Бо… Божа!

ВАЛЬКОВІЧ. Чаго вы так спалохаліся, пан Яраш? (Да Збройных.) Звязаць яго!

ЯРАШ закрычаў і паспеў выхапіць стылет, 

аднак збройныя спрытна схапілі яго за рукі і абязброілі.

Будзьце мужным, пан Яраш… Хаця, апранаючы жаночую сукенку, вы гэтую здольнасць, магчыма, і страцілі. (Да ўсіх.) Знаёмціся панове – Любаслава! Беражніца ашямнскага наваколля. Гэта не легенда сівых вякоў. Здань жыве ў маёнтку… Жыла. І як помслівая ядавітая гадаўка начамі кусала людзей, хаваючыся пад сарочкай няшчаснай Любаславы. (Пільна глядзіць у вочы Ярашу.) Пан Яраш, мне ніхто не называў нават вашага імя і, вядома, не распавядаў пра тое, што вы апошнія гады вытваралі ў ашмянскім наваколлі. Дык вы ўжо, будзьце ласкавы, папраўце мяне, калі я ў нечым памылюя. (Да ўсіх.) Калі наша шляхта з перамогай вярнулася з-пад Слуцка, Вялікі князь Літоўскі Аляксандр багата каго ўзнагародзіў. А вас, як вам падалося, абдзялілі і абыйшлі. І тады вы вырашылі ўзнагародзіць самі сябе. Вы рабавалі тых, з кім яшчэ ўчора поплеч змагаліся супраць татар. І забівалі...

ЯРАШ. Не забіваў. Караў смерцю. Злачынцаў, мярзотнікаў, паганцаў, якімі д’ябал насяліў наш свет. І якімі вы, разам са сваім вялікім князем нічога... нічога! Зрабіць не можаце! І ніколі не зробіце! Таму што мярзота, самая брыдкая мярзота першай кідаецца служыць князю і служыць яму... самааддана, шчыра, натхнёна! Яе вы й шануеце! Яе і песціце! Яе і ўзнагароджваеце!!!

ВАЛЬКОВІЧ. Вы загубілі не адно жыццё і скалечылі шмат душ (паказвае на Ядвігу). І яе таксама! Стаўшы сведкай жудаснай трагедыі, што адбылася ў маёнтку, калі загінуў пан Хадкевіч, вы зацягнулі яе ў сваю банду і... прымусілі забіваць!

ЯДВІГА. Мяне ніхто не прымушаў...

ВАЛЬКОВІЧ. І самі забівалі, скарыстоўваючы вось гэты татарскі кінжальчык, напоўнены “крывёй шайтана”. Яго прывёз з паходу пан Хадкевіч. Лёгкі ўкол зубра валіць з ног. І ніякіх слядоў. Чысціня і справядлівасць! (Да ўсіх.) Калі па воле вялікага князя я прыехаў у маёнтак, у першую ж ноч вы падаслалі да мяне гэта беднае дзяўчо з мэтай скампраментаваць пасланніка князя, а больш скампраментаваць яе (паказвае на Янусю) у маіх вачах. Бо яна магла мне што-небудзь расказаць. Калі гэта не атрымалася і гаспадыня вярнула сваю пакаёўку ў маёнтак, вы вырашылі яе забіць. Але параненая дзяўчына змагла дапаўзці да майго пакоя, я надрэзаў рану і “кроў шайтана” сплыла разам з яе крывёй. І дзяўчына ачуняла. І хавалася ў маіх пакоях. Зразумеўшы, што хутка ўсё адкрыецца вы вырашылі забіць мяне. Але забілі збройнага караля, што быў у маім плашчы. І ў той жа дзень паслалі яе забіць карчмара Давыда, бо той ведаў хто хаваецца за прывідам беражніцы Любаславы. Самі не пайшлі! Бо былі пад падазрэннем. Хай Бог прыме светлую душу айца Яна. Ды і старасту Глябовіча шкада… Нічога, пан Яраш.. Вы іх усіх успомніце. Усіх! Калі на галоўнай віленскай плошчы перад касцёлам святога Станіслава… вас будуць чвартаваць!

ЯРАШ. Я не баюся! Хай чвартуюць! Паляць! Сякуць! Хай рэжуць на кавалкі! Я аддана служыў яе бацьку! Княству! Літве! Хіба не я кідаўся першым ў бойку з татарвой! І хто з вас не хваліў мяне за гэта? Хто з вас не захапляўся мной? І што з таго? Я – бедны! Бедны! Ці вінен я, што мае продкі не пакінулі мне грошай, за якія можна купіць усё: замкі! тытулы! каня! жонку! Індульгенцыі ад усіх дзесяці смяротных грахоў, за якія той, хто не мае грошай вымушаны гарэць ў геене вогненай. Я толькі ваш лёкай, вы ўсе ставіліся да мяне як да халуя, з пагардай. Але ў мяне было іншае… патаемнае жыццё. Я вас судзіў, выносіў прысуды і выконваў іх. І заўсёды гэтыя прысуды былі справядлівымі.

ВАЛЬКОВІЧ. І айца Яна вы забілі па справядлівасці?

ЯРАШ. А ён, служка боскі, па справядлівасці адпускаў грахі нягоднікам? Заўжды бласлаўляў вялікага князя і вас на рабаванне, гвалт, забойствы! Хіба не ён прымаў апошнія споведзі, асуджаных князем нявінна. Хіба не ён парушыў тайну споведзі і пабег да караля расказваць, хто хаваецца пад шаломам Любаславы. Я ратаваў не сябе, а вось яе, лепшую і прыгажэйшую жанчыну ў нашым краі за стагоддзі! Але з’явіўся ты… і затлуміў ёй галаву сваім каханнем. І ў нас усё пасыпалася… Ты загубіў яе, ты загубіў беражніцу Любаславу! Аднак не цешся, Вальковіч… Яна ніколі не ўзнагародзіць цябе так, як ўзнагароджавала тых…

ЯДВІГА (крычыць). Няпраўда!!!

ЯРАШ. …тых, хто выконваў волю яе і яе прысуды.

ЯДВІГА. Няпраўда!!!

ЯРАШ. Хто аддаваў ёй сваё жыццё, той і быў салодка ўзнагароджаны.

ЯДВІГА. Гэта не я! Не я!

ЯРАШ. І не важна, хто ён быў: князь, лёкай або просты мужык!!!

МАРТА. Божа, які жах!

ЯДВІГА рыдае. Паўза.

ВАЛЬКОВІЧ (спакойна да збройных). Павесіць яго.

Ніхто не звархнуўся. ВАЛЬКОВІЧ выхапіў з кішэні медальён. 

Крычыць нема.

Зараз жа павесціь яго! Імем вялікага князя! Тут! Над камінам! Павесціь! Зараз жа!

Збройныя кінуліся выконваць загад.

ЯДВІГА (б’ецца ў істэрыцы). Няпраўда! Няпраўда! Няпраўда!

Зацямненне.

Вільня. Палац Вялікага князя. 

ВАЛЬКОВІЧ перад АЛЯКСАНДРАМ і ГЕТМАНАМ.

ВАЛЬКОВІЧ (расказвае). ... і вось гэта горкае наіўнае дзіця задумала ўсталяваць ва ўсім свеце справядлівасць і... чысціню, ажывіўшы беражніцу Любаславу з паданняў.

АЛЯКСАНДР. Пана Хадкевіча Забіла яна?

ВАЛЬКОВІЧ (пасля паўзы). Яна. Ён біў яе.

АЛЯКСАНДР. Пан Хадкевіч біў сваю жонку?

ВАЛЬКОВІЧ. Пан Хадкевіч біў сваю жонку. Бацька гвалтам яе выдаў за яго. Яна не кахала. А ён яе біў за гэта. Хацеў выбіць каханне для сябе. Яна доўга цярпела, але аднойчы... не выцерпела і... укалола яго... ненаўмысна... вось гэтым кінжальчыкам... Татарская злавесная цацка. Атручаная “крывёй шайтана”. Дастаткова адной драпіны. Больш яна, здаецца, нікога не забівала.

АЛЯКСАНДР. Хто ж забіваў астатніх.

ВАЛЬКОВІЧ. Яраш. Дварэцкі Русіноўскіх. Ён вызначыўся пры бітве пад Слуцкам і не быў узнагароджаны. Гэта ён прыдумаў і Любаславу, ён сабраў банду, ён зацягнуў у яе і Русіноўскую.

АЛЯКСАНДР. Вы загадалі яго павесіць?

ВАЛЬКОВІЧ. Так.

АЛЯКСАНДР. Ён быў палюбоўнікам Ядвігі?

ВАЛЬКОВІЧ. Не!

АЛЯКСАНДР. Значыць. Ядвіга Русіноўская з’яўлялася правадыром усёй гэтай містычнай шайкі. І выносіла прысуды. 

ВАЛЬКОВІЧ. Яна асуджала на смерць толькі нягоднікаў.

АЛЯКСАНДР. Ксёндз Ян Гарадзецкі таксама з нягоднікаў?

ВАЛЬКОВІЧ. Пра святога айца Яна Русіноўская не ведала. Дварэцкі Яраш забіў яго сам. Яна не ведала.

АЛЯКСАНДР (да Гетмана). Цяпер зразумела, што хацеў сказаць перад смерцю ксёндз Гарадзецкі. “Перадайце князю, што забойца – я... Ядвіга Русіноўская”.

ВАЛЬКОВІЧ. Хутчэй за ўсё ён хацеў сказаць – Яраш.

АЛЯКСАНДР. Суддзя Вальковіч! Я шчыра дзякую вас за адданую службу. Ведаю, вам было і нялёгка, і небяспечна. (Да Гетмана.) Пан Гетман! Я думаю, для Менску знойдзецца суддзя, які будзе выконваць там свае абавязкі гэтак жа разумна і старанна як іх выконваў пан Вальковіч.

ГЕТМАН. Ніколькі ў гэтым не сумнявайцеся, вялікі князь.

АЛЯКСАНДР. Ну, а суддзя Вальковіч павінны мець больш адказную пасаду.

ГЕТМАН. Слушна, вялікі князь.

АЛЯКСАНДР (да Вальковіча). З гэтае хвіліны вы – суддзя пры двары вялікага князя.

ВАЛЬКОВІЧ (кланяецца). Вялікі гонар...

АЛЯКСАНДР. Апроч таго, вы прызначаецеся старастам Любаміра і маёнтка Русіноўскіх, які перайшоў пад апеку вялікага князя. У вас ёсць да мяне пытанні?

ВАЛЬКОВІЧ. Няма, вялікі князь… Я толькі…

АЛЯКСАНДР. Што?

ВАЛЬКОВІЧ. Я толькі меў бы дзёрзкасць, нагадаць пра абяцанне… вялікага князя…

АЛЯКСАНДР. Абяцанне вялікага князя – яго дязржаўны абавязак і нагадваць князю пра гэта не дзёрзкасць, а святы абавязак княскага суддзі. Слухаю вас.

ВАЛЬКОВІЧ. Пры нашай першай сустрэчы…

АЛЯКСАНДР (працягвае). Я абяцаў выканаць любое ваша жаданне, калі вы знойдзеце злачынцу. Любое. Я памятаю. І слухаю вас. Толькі загадзе вам кажу: калі вы паспрабуеце адмовіцца ад пасады каралеўскага суддзі, вы прымусіце вялікага князя парушыць сваё слова. Вы патрэбны княству, вы патрэбны Літве. А гэта вышэй і за мяне.

ВАЛЬКОВІЧ. Рэч не пра тое, вялікі князь…

АЛЯКСАНДР. Слухаю…

ВАЛЬКОВІЧ. Я прашу, каб Ядвігу Русіноўскую не катавалі і не асуджалі на смерць.

Паўза.

АЛЯКСАНДР. Вы, княскі суддзя, лічыце, што ёй можна дараваць?

ВАЛЬКОВІЧ. Я так не лічу, вялікі князь… Яна вінаватая. Я толькі прашу, каб яе не катавалі і не асуджалі на лютую смерць.

Паўза.

АЛЯКСАНДР. Вы закахаліся ў яе?

ВАЛЬКОВІЧ (пасля доўгай паўзы). Так. Яна дзіцё, вялікі князь.

АЛЯКСАНДР. Вы мужны чалавек… Уяўляю як вам цяжка было выканаць свой абавязак. (Доўгая паўза.) Яе не будуць катаваць. Яна не будзе пакарана смерцю. Яна будзе жыць. Будзе жыць столькі, колькі адпусціць ёй Бог. Але такое злачынства не можа быць не пакараным. Яе ніхто ніколі не павінен убачыць у Літоўскім княстве... Але слова вялікага князя: яе не будуць катаваць! І ў яе ніхто апроч Бога не забярэ жыццё. Усё?

ВАЛЬКОВІЧ. Я прасіў бы дазволу спаткацца з ёй.

АЛЯКСАНДР. Дазваляю.

ВАЛЬКОВІЧ. Дзякую, вялікі князь. Вы – правіцель ад Бога.

АЛЯКСАНДР. Ідзіце і выконвайце свае новыя абавязкі, пане княскі суддзя.

ВАЛЬКОВІЧ кланяецца і выходзіць. Паўза.

(задуменна). Яна сапраўды вядзьмарка. Яна зачаравала і яго. Я запрашаў яе да двара! Я быў упэўнены, што яна так глыбока смуткуе па мужы сваім пану Хадкевічу. У яе вачах я бачыў каханне. А можа яна і ёсць Любаслава… Я… нават я захапіўся ёй… Бедны суддзя.

ГЕТМАН. Прашу мне дараваць, вялікі князь... Гэта справа нарабіла гэтулькі шуму... і абыйсціся толькі высылкай гэтай ведзьмы за межы княства... мне падаецца...

АЛЯКСАНДР. І што пан гетман параіць свайму князю? Парушыць слова? Каб потым бязлітасныя нашы нашчадкі плявалі на маё імя за тое, што вераломна растаптаў каханне адданага і сумленнага служкі свайго і ўзнёслай рамантычнай асобы, якая дбала пра чысціню і справядлівасць? Старэеце, пан гетман, старэеце...

ГЕТМАН. Вялікі князь...

АЛЯКСАНДР (нярвова). Ядвігу Русіноўскаю не катаваць. Ядвігу Русіноўскаю смерцю не караць! Слова князя – святое і непарушнае! (Паўза.) Хай жыве... жыве да тае пары, пакуль не пакліча яе да сябе сам Бог. Усіх астатніх – чвартаваць на плошчы перад касцёлам... (Шэптам.) Чысціня і справядлівасць...

Зацямненне.

ЯДВІГА ў скляпенні. 

З’яўляецца ГЕТМАН.

ГЕТМАН. Вітаю вас, пані Ядвіга. Як вы сябе адчуваеце?

ЯДВІГА. Дзякую

ГЕТМАН. Ці няма якіх пажаданняў?

ЯДВІГА. Няма.

ГЕТМАН. Стража абыходзіцца з вамі добра?

ЯДВІГА. Добра.

ГЕТМАН. Як бы я хацеў сказаць пра самога сябе добра адчуваю... Аднак ужо не магу. Сёння вялікі князь сказаў: старэеце, пан гетман, старэеце... І праўду сказаў – старэю... Забывацца пачаў...

ГЕТМАН прысеў на крэсла і паклаў на столік свой кінжал.

Тыдзень таму зайшоў да ўнука і забыўся ў яго княскі медальён. Уяўляеце? А той смаркач вынес яго на вуліцу, сустрэў аднаго са збройных вялікага князя, тыцнуў яму медальёнам у твар, паказаў на свайго сябрука і загадаў: “Звязаць яго!” І збройны звязаў хлапчанё. Княскі медальён жа! Не жартачкі. Добра, што гэты абэлтух нічога іншага не дадумаўся загадаць. (Паўза.) Суддзя Вальковіч толькі што прызначаны суддзёй вялікага князя. У яго такая будучыня! Такі малады, а ўжо княскі суддзя... Думаю ў хуткім часе і мяне зменіць. Далікатны, добры, разумны, сумленны. І як ён вас любіць! Настаяў на тым, каб вам даравалі! І вялікі князь згадзіўся... Вам даравалі. Іду вось рыхтаваць Указ аб княскай літасці да вас. Светлы чалавек! І не баіцца, што гэта пашкодзіць яго кар’еры. Народ жа вы ведаеце які. Яго хлебам не кармі, а толькі дай паглядзець як некага катуюць, як у некага жыццё адбіраюць. Нічога не забаяўся. І вы, пані Ядвіга, не бойцеся. На эшафоце абвесцяць прысуд вам і вашым паплечнікам і тут жа зачытаюць Указ: так і так, па хадатайніцтву княскага суддзі Вальковіча вялікі князь Аляксандр літасціва даруе вам жыццё. Народу, вядома, гэта не спадабаецца, хаця калі і што народу падабалася! Бывайце, пані Ядвіга...

ГЕТМАН накіроўваецца да выхаду. 
Ягоны кінжал застаўся на століку.

ЯДВІГА. Пан Гетман, вы забыліся свой кінжал.

ГЕТМАН. Ах, так... Ну во, я ж кажу старасць не радасць.

ЯДВІГА. Я б магла распарадзіцца ім як ваш унук вашым княскім медальёнам, аднак, на жаль, не магу. Я паклялася ніколі не замахвацца ні на чыё жыццё і на ўласнае таксама. Гэта першае.

ГЕТМАН. А другое?

ЯДВІГА. Перадайце вялікаму князю Аляксандру, што я шчыра ўдзячная яму за дабрыню і меласэрднасць, аднак прыняць яго вялікую ласку не магу.

ГЕТМАН. І?..

ЯДВІГА. І калі Указ аб памілаванні зачытаюць на эшафоце, на эшафоце ж я і адмоўлюся ад памілавання пры ўсім народзе. І народу гэта спадабаецца.

ГЕТМАН. Народу гэта спадабаецца. Пані Ядвіга! Вы сапраўды чароўная, светлая і чыстая жанчына. Я разумею Вальковіча.



Цалуе руку Ядвісе, забірае свой кінжал і выходзіць.





Зацямненне.

Пакоі суддзі вялікага князя.

ВАЛЬКОВІЧ, МАРТА, МАРЫЛЯ і ЯНУСЯ.

МАРТА. Уратуйце яе! Пан Вальковіч, яна дзіцёнак… Дурное, няўрымслівае летуценнае дзіця. Яна кахае вас!

ВАЛЬКОВІЧ. Пані Марта…

МАРТА. І вы кахаеце яе! Я гэта адчула адразу як толькі ўбачыла вас… Уратуйце яе… Хадкевіч – люты звер! Ён біў яе! Біў за тое, што не йшла на ложа шлюбнае… Уяўляеце? Жонка венчаная, бацькам сваім за руку прыведзеная, не йдзе на ложа да мужа свайго… Яна вас чакала… Аднаго вас…

ВАЛЬКОВІЧ. Пані Марта, пакіньце мяне!

ЯНУСЯ (плача). Уратуйце яе! Вы добры, прыгожы, шчыры... Яна чыстая.

Паўза.

МАРТА. Даруйце. Пойдзем, Марыля.

МАРЫЛЯ. Ідзі.

МАРТА. Бывайце, пане княскі суддзя…

МАРТА і ЯНУСЯ выходзяць. Паўза.

МАРЫЛЯ. Не трэба яе ратваць, Вальковіч… Ну, уратуеце… Народзіць яна ад вас ці ад некага іншага… багата дзяцей. І адзін з іх абавязкова будзе Каінам! Абавязкова. І заб’е брата свайго. А яшчэ адзін родзіцца Іудай. І блудніца родзіцца! І правадыр родзіцца! І злодзей родзіцца! І суддзя! І князь! І будуць мучыць адно аднаго, судзіць, катаваць, прадаваць, здраджаваць, красці, забіваць… Ёсць толькі адно збавенне… Не даваць жыцця! Не спрыяць прыходу чалавека ў гэты жудасны свет – прытулак д’ябла… І толькі ў гэтым… толькі ў гэтым няма граху… Толькі ў гэтым паратунак. Таму што любое змаганне супраць граху – родзіць новы грэх. З’яўлення роду чалавечага на зямлі папярэднічаў грэх. Значыць, не трэба нікога нараджаць. Пачатак жыцця – гвалт… Гвалт і грэх!

ВАЛЬКОВІЧ. І з гэтым… з гэтым… вы пайшлі служыць Богу?

МАРЫЛЯ. А скажыце што-небудзь насуперак, Вальковіч…

ВАЛЬКОВІЧ. Пакіньце мяне!!!

МАРЫЛЯ засмяялася і пайшла.

З’яўляецца ГЕТМАН.

ГЕТМАН. Пане суддзя! Гэта Указ вялікага князя аб злачынствах у маёнтку Русіноўскіх. Зірніце, калі ласка.

ВАЛЬКОВІЧ (чытае, потым падымае вочы на Гетмана). Як... адмовілася?

ГЕТМАН. Адмовілася.

ВАЛЬКОВІЧ (крычыць). Вы яе прымусілі!!!

ГЕТМАН (спакойна). Пане Вальковіч, гэтую жанчыну яе законны муж, герой слуцкай вайны з татарамі не змог прымусіць пайсці на шлюбнае ложа. Такіх як яна нельга прымусіць... І вы гэта ведаеце. І потым... Праўда на яе баку, а не на нашым... нават не на баку вялікага князя. Ну, памілавалі, сыйшла з эшафота... Далей што? Пагалоска злоснай чэрні зробіць яе вашай жонкай. Зробіць! Нават калі вы яе і не ўбачыце больш ніколі. І вунь што атрымліваецца: вялікі князь літасціва памілаваў забойцу мужа свайго і іншых, а княскі суддзя ажаніўся з ёй... Нічога сабе правіцелі ў Вялікім княстве! Яна не павінна жыць пане Вальковіч. А забіць сябе не можа, бо дала клятву. Ці не вам выпадкам? А вызваліць яе ад гэтае клятвы вы ніколі не зможаце. Во становішча! Эсхіл! Эўропід! Грэцкая трагедыя.

ВАЛЬКОВІЧ. Я павінны з ёй сустрэцца.

ГЕТМАН. Дазвол вялікага князя на гэта ёсць. Пойдземце.

Выходзяць.

Зацямненне.

ЯДВІГА ў скляпенні.

Уваходзіць ВАЛЬКОВІЧ і ГЕТМАН.

ВАЛЬКОВІЧ (да Гетмана). Пакіньце нас…

ГЕТМАН. На жаль, я не магу гэтага зрабіць…

ВАЛЬКОВІЧ. Я прашу вас…

ГЕТМАН. Пане суддзя… Князь загадаў мне…

ВАЛЬКОВІЧ (выхапіў з-пад плашчу стылет). Калі вы зараз жа не сыйдзеце адсюль – клянуся!! я спачатку закалю вас, потым яе, а ўжо потым самога сябе! Пакіньце нас!

ГЕТМАН моўчкі выходзіць. ВАЛЬКОВІЧ знясілена сядае 
на цагляную падлогу. ЯДВІГА падыходзіць, сядае побач, 
кладзе яго галаву сабе на калені.

ЯДВІГА. Не бойся. 

ВАЛЬКОВІЧ. Госпадзі, як цёмна… Як цёмна… Як цёмна…

ЯДВІГА. Не бойся. Так было… Так ужо было… І цябе і мяне насіла пад сэрцам мама… І было цёмна… І сэрца ейнае грукала над намі нібы ласкавы звон… Ту-ук! Ту-ук! Ту-ук! І ласкавая цемразь была наўкола… Ва ўсім сусвеце… Ту-ук! 

ВАЛЬКОВІЧ. Ту-у-ук…

ЯДВІГА. І ў гэтай цемразе было спакойна, утульна… Ці-іха… Ніхто-ніхто нас не мог пакрыўдзіць, спалохаць, зрабіць балюча… А потым кроў, плач, бо-оль, холад, страх… Паўсюль страх… і прыніжэнне… І чым даўжэй жывеш – тым больш страху, болю, крыві, холаду і прыніжэння! Абавязак! Абавязак! Абавязак! Перад кім?!?! (Паўза.) Я вяртаюся, Вальковіч. Ту-ук… Ту-ук… Я вяртаюся…

ВАЛЬКОВІЧ. Я вінен перад табой…

ЯДВІГА. І ты мне даруй.

ВАЛЬКОВІЧ. Госпадзі, як цёмна!

ЯДВІГА. Не бойся…

ВАЛЬКОВІЧ. Пацалуй мяне…

ЯДВІГА. Не бойся… (Цалуе.) Я люблю цябе...

Зацямненне.

ЭПІЛОГ.

Восень. Злы вецер. Недзе кугыча сава. Перад цёмным

маёнткам стаіць суддзя ВАЛЬКОВІЧ. 

З’яўляецца КАРЧМАР.

КАРЧМАР. Атрымалася ў гэтым годзе восень. Лістапад, а лісце на дрэвах толькі-толькі пажоўклі... цёпла. Але неправільна... мой бацька казаў: “Восень павінна быць мокрай і золкай, зіма – халоднай, вясна – ласкавай, лета – гарачым. Калі восень ласкавая, лета – золкае, а зіма цёплая, Давыд, нешта не тое ты робіш...” Ён памёр так і не растлумачыўшы пры чым тут я. Што я магу зрабіць з цёплай восенню?

Паўза.

Сумным стаў маёнтак... Пані Марыля і з манастыра некуды збегла. Пані Марта сказала, што ніколі больш не прыедзе да гэтых Богам праклятых муроў і дзяцей сваіх не пусціць. Заняпад... Было тры сястры... Адны бацька-маці... А што атрымалася? Адна вымазала сябе ў крыві, другая штогод родзіць па дзіцёнку ад таго, каго не любіць, а трэцяя... трэцяя злосна верыць у нешта... А злосна верыць нельга... Сёстры... Адны бацька-маці... А калі не сёстры і не адны бацька маці?.. Што нас чакае? (Паўза.) Сумна, пане суддзя, сумна... Любаслава не плача ўжо... Ціха-а-а-а... А як мне здаецца, калі нехта смяецца, то нехта і плакаць павінны. А няма слёз, няма і радасці... І беражніц ніхто не баіцца. Любаслава знікла. Маёнтак пусты... і карчма пустая. Пагана, пане, калі ў мястэчку пустая карчма... Заходзьце ў карчму, пане суддзя... 

Пайшоў. Паўза.

ВАЛЬКОВІЧ (шэптам). Ядвіга... Ядвіга... Ядвіга...

Вецер.

Зацямненне.

К А Н Е Ц

